
Ágrip 

Í þessu verkefni  fjalla ég um  þætti í tilverunni sem  móta gildismat okkar.  Gildismat hefur áhrif á 

hvernig við horfum á heiminn og hjálpar okkur að meta hvað er rétt og rangt. Reynslan sem við 

öðlumst af samræðu, upplifunum, listaverkum,  dvöl okkar í nærumhverfinu eða upplifun af 

eftirminnilegum stöðum hefur mikil áhrif á hvernig gildismat okkar mótast. Ég fjalla líka um hvernig 

ferli samræðu, listsköpunar og hversdagslegra uppgötvana hefur jafnframt áhrif á lífsýn okkar og 

gildismat.  Það að efla slíka vitund má líta á sem hluta af menntun. Ég fjalla um samspil ofangreindra 

þátta við hugmyndafræði Menntunar til Sjálfbærni og Menntunar í Nærumhverfinu (Place-based 

education) og það hvernig grunnþættir í þeirri hugmyndafræði miða að því að efla virðingu og 

umhyggju fyrir umhverfi og samfélagi til framtíðar. Einnig legg ég til grundvallar kenningar ýmissa 

fræðimanna einsog Johns Dewey, Guðmundar Finnbogason, Hönnu Arendt og Davids Orr.  Ég tengi 

svo þessa þætti reynslunnar við gjörninginn Vertu einsog heima hjá þér sem ég sýndi árið 2012.  

Verkið byggir á reynslu og minningum nokkurra kvenna úr eldhúsinu en sá staður hefur sterka 

tengingu við umhyggju, næringu, samkennd og samræðu. Ég velti fyrir mér hvernig staðir sem hafa 

öðlast sess í hjarta okkar verða hluti af reynslu og hafa þannig áhrif á gildismat okkar og þar með 

menntun. Í því samhengi fjalla ég einnig um  listamenn  sem  með verkum sínum geta skipt máli í  

samfélagi með áhrifaríku inntaki eða þátttöku annarra. Joseph Beuys er einn þeirra sem ruddi 

brautina og eru samfélagsskúlptúrar hans dæmi um slíka viðleitni en hann leit fyrst og fremst á list 

sína sem menntandi. Listamenn hafa því með verkum sínum getað virkjað hinn almenna borgara til 

vitundar um mátt sinn til þess að vera gerandi í eigin lífi og hafa með því áhrif á eigið líf, samfélag 

og umhverfi.  Þetta verkefni er mikilvægt í umræðunni um hvers virði menntun er og það hvernig  

menningarbakgrunnur okkar og listsköpun hefur áhrif á mótun viðhorfa okkar til lífsins. Með 

verkefninu bind ég vonir við að gjörningurinn Vertu einsog heima hjá þér gefi einhverja mynd af 

slíkum áhrifum og því hvernig þáttur mennskunnar sem drífandi afl hvetji okkur til dáða í sjálfbærum 

heimi.  



 

5 

Abstract 

In this project I focus on different aspects of life that shape our value systems.  Our values influence 

how we see the world and help us to judge what is right and wrong.  The experience we achieve 

through discussion, experiences, art works and our local places has a huge influence on how our 

values are conditioned. I also mention how the process of discussion, how we relate to works of art 

and everyday discoveries has an influence on how we see things in life and our values. To reinforce 

such an awareness is for me part of education.  I discuss the interaction between the aspects 

mentioned above and the ideology of sustainability in education and Place-based education and how 

it  reinforces concern for the environment and society for the future.    I also discuss theories of 

different scholars like John Dewey, Guðmundur Finnbogason and David Orr.   

 My performance Please feel at home,  released in 2012,  has a strong connection to the 

elements mentioned.  The artwork is based on narratives of nine women derived from their 

experiences and memories from the kitchen, which, as a place,  has a strong correlation to caring, 

nourishment, sympathy and discussions.  There I relate to how places were we feel at home in 

become a part of an experience that  influences our values and therefore educate us.  I also discuss 

how works of art can influence the society with impressive meaning or participation of others,   

taking the social sculptures of Joseph Beuys as an example, who saw his work as educational.  Artists 

have attempted through their works,  to encourage their fellow citizens to use their power to be more 

active in the society and therefore influence their own life, society and environment.   I hope with my 

performance Please feel at home,  it will bring to light such influence and show us how the humane 

can encourage us in a sustainable world. 

  



 

6 

Þakkir 

Mig langar að þakka leiðbeinandanum mínum Ólöfu Gerði Sigfúsdóttur fyrir einstaka þolinmæði, 

hvatningu og leiðsögn í vinnuferlinu. 

 

Einnig langar mig að þakka Ásthildi Björgu Jónsdóttur og öðrum kennurum og samnemendum fyrir 

góðar ábendingar og uppörvandi samtöl.   

 

Halldóru Pálmarsdóttur, Margréti Ísdal og Diddu Leamann færi ég mínar bestu þakkir fyrir yfirlestur 

og góðar ábendingar. 

 

Fólkið á hreppskrifstofu Flóamanna fá einnig þakklæti fyrir lánið á fundarborðinu og einstaklega 

vinalegt viðmót og fjölskyldan mín, mamma, tengdamamma, bræðurnir, frænkur og vinir þakka ég 

fyrir góða hjálp og umhyggju.   

  

Ástarþakkir fá Sturla, maðurinn minn og börnin mín Sölvi, Steinunn Björg og Steinn Úlfur fyrir 

ómetanlegan stuðning og endalausa þolinmæði á lokasprettinum.   

 

 

 

Þórunn Björnsdóttir 

Maí, 2014 

 

 

 

 

 

 

  



 

7 

Efnisyfirlit 

Ágrip ...................................................................................................................................................... 4 

Abstract ................................................................................................................................................. 5 

Þakkir .................................................................................................................................................... 6 

Inngangur ............................................................................................................................................. 8 

1 Inntak menntunar ....................................................................................................................... 10 

1.1 Gildismat .................................................................................................................................. 12 

1.2 Bernskan ................................................................................................................................... 13 

1.3 Samræðan ................................................................................................................................. 14 

1.4 Veröldin .................................................................................................................................... 16 

2 Um Menntun og samfélag – að lifa í samfélagi ........................................................................ 18 

2.1 Að reyna sjálfan sig í menntun................................................................................................. 18 

2.2 Reynslan sem lífæð lýðræðis ................................................................................................... 19 

2.3 Sjálfbærni ................................................................................................................................. 21 

3 Um Menntun til sjálfbærni ........................................................................................................ 23 

3.1 Menning sem undirstaða sjálfbærni ......................................................................................... 24 

3.2 Þörfin til breytinga ................................................................................................................... 26 

3.3 Menntun í Nærumhverfinu ....................................................................................................... 28 

4 Staðir ............................................................................................................................................ 30 

4.1 Mikilvægi reynslunnar í menntun ............................................................................................ 30 

4.2 Hugtakið Staður ....................................................................................................................... 31 

4.3 Náttúran og gildi hennar sem staður ........................................................................................ 32 

4.3.1 Viðhorf mannsins til náttúrunnar .................................................................................... 33 

4.3.2 Fagurfræði landslagsins .................................................................................................. 34 

4.3.3 Listaverk og gildi þeirra sem staður ............................................................................... 35 

4.3.4 Rannsókn sem sköpunarferli ........................................................................................... 36 

4.4 Listsköpun og menntun ............................................................................................................ 37 

5 Hlutdeild listamanna í samfélagi ............................................................................................... 39 

5.1 Joseph Beuys ............................................................................................................................ 39 

5.2 Take care of yourself ................................................................................................................ 42 

5.3 Fuglar himinsins ....................................................................................................................... 42 

6 Vertu einsog heima hjá þér ........................................................................................................ 44 

6.1 Hugmyndin að baki verkinu ..................................................................................................... 44 

6.2 Minning úr eldhúsi ................................................................................................................... 47 

6.3 Framkvæmd verksins ............................................................................................................... 48 

6.4 Uppsetning verksins ................................................................................................................. 49 

6.5 Minning sem menning.............................................................................................................. 51 

6.6 Hið óræða rými ........................................................................................................................ 52 

Lokaorð ............................................................................................................................................... 54 



 

8 

Inngangur  

Í þessu verkefni langar mig að skoða hvernig staðir tengdir minningu og reynslu hafa áhrif á 

gildismat okkar og hvaða áhrif það hefur á menntun og mennsku.  Í því samhengi skoða ég  hvernig  

gjörningurinn Vertu einsog heima hjá þér og tilurð hans getur miðlað slíkri reynslu.  Verkið var sýnt 

árið 2012 í Finnlandi og á Íslandi og fjallar um tengsl mannsins við umhverfi sitt í gegnum 

minningu og reynslu.  Verkið fjallar líka um mennskuna og margbreytilega birtingarmynd hennar og 

hvernig við leitum í ræturnar þegar á reynir.   Kannski er þetta fyrst og fremst saga úr sveit, úr minni 

sveit, einsog fræðileg greining á einum þætti í tilveru minni.  Sú tilvera hafði með skýrum hætti áhrif 

á mig sem manneskju og viðhorf  mitt til lífsins.  Mennskan var stærsti þátturinn í þeirri tilveru, 

félagsskapurinn og náttúran.  Umfjöllunin tengist þannig bæði persónulegri sýn á viðfangsefnið í 

bland við fræðimenn og konur sem mér finnst ég hafa tengt við í þessu samhengi.  Ég fjalla um 

menntun í víðu samhengi, stöðu hennar og mikilvægi og velti fyrir mér inntaki hennar í samhengi 

við mennskuna.  Í menntun til sjálfbærni er fjallað um gildismatið og það hvernig lífsgæði 

mannanna tengjast hversdagslegum athöfnum þeirra og gildi þeirra athafna í heildarsamhengi við 

umhverfið.  Í þessu ljósi fannst mér því áhugavert að skoða hvaða þættir í mannlegri tilveru hafa 

áhrif á gildismatið, hvernig það mótast og hvernig það birtist í viðhorfi mannsins til umhverfisins.  

Ýmislegt í tilveru okkar bendir til þess að manneskjuna skorti tilgang í lífinu.  Ber þar hæst 

neyslumynstur mannsins sem gerir hann afskiptalausan gagnvart þeim umhverfisvanda  og ójöfnuði 

sem blasir við í heiminum.   Megin kjarni menntunar verður því að snúast um það að dýpka sig sem 

manneskju svo að viðhorf og gildismat séu á þann veg að umhyggja, virðing og samkennd séu 

leiðarljós í samskiptum manna við umhverfi sitt og hvern annan.   

 Megin inntakið í skrifum mínum fjallar því um  þessa þætti í tilverunni sem móta gildismatið 

og hvaða áhrif það hefur á það hvernig við horfum á heiminn.  Ég fjalla um reynsluna sem við fáum 

af upplifunum, samræðu, listaverkum og dvöl okkar í nærumhverfinu og áhrif hennar á lífsýn okkar 

og gildismat.  Hvernig reynslan af smáum sem stórum rannsóknum í nærumhverfinu og þeim 

uppgötvunum sem þær hafa í för með sér er stór þáttur af því samspili sem maðurinn myndar við 

umhverfi sitt.  Ég fjalla um samspil ofangreindra þátta við hugmyndafræði Menntunar til sjálfbærni 

og  Menntunar í nærumhverfinu  og það hvernig grunnþættir í þeirri hugmyndafræði miða að því að 

efla virðingu og umhyggju fyrir umhverfi og samfélagi til framtíðar. Einnig legg ég til grundvallar 

kenningar ýmissa fræðimanna einsog John Dewey, Guðmund Finnbogason, Hönnu Arendt og David 

Orr.   

 Ég fjalla einnig um það hvernig listsköpun og listaverk geta haft áhrif í samfélagi með 

áhrifaríku inntaki eða þátttöku annarra  og er Joseph Beuys sá sem ruddi brautina í þeirri viðleitni 



 

9 

með samfélagsskúlptúrum sínum.    

 Í síðasta hluta skrifanna tengi ég svo þessa þætti við gjörninginn Vertu einsog heima hjá þér.  

Verkið byggir á reynslu og minningum nokkurra kvenna úr eldhúsinu en sá staður hefur sterka 

tengingu við umhyggju, næringu, samkennd og samræðu. Mennskan fær þar rými og gerir staðinn 

þar með persónulegan, gerir hann að stað sem skiptir máli.  Þar tengi ég saman hvernig staðir sem 

hafa öðlast sess í hjarta okkar verða hluti af  reynslu og  hafa þannig áhrif á gildismat okkar og þar 

með menntun.  Með viðfangsefni mínu vonast ég til að dýpka skilning minn á eigin listsköpun þar 

sem inntakið snertir um leið á viðfangsefni samtímans um hvernig við höldum lífsgæðum okkar og 

mennsku í samhljómi við takmörk náttúru og umhverfis. 

1 Inntak menntunar 

Að finna sér stað í lífinu er eitt af megin viðfangsefnum mannsins í glímunni við tilgang lífsins.  

Hluti af því að finna slíkan stað veltur á sambandi hans við umhverfi sitt og hvernig hann staðsetur 

sig í því samspili.  Maðurinn á í flóknu sambandi við veröldina í kringum sig og finnur hann  aldrei 

betur fyrir sjálfum sér en þegar hann á nánu sambandi við hana.  Slík nánd er mikilvægur þáttur í 

mótun gildismatsins og fær okkur manneskjurnar til að trúa því að gildi veruleikans handan hugans 

hafi gildi í sjálfu sér.  Slíkt viðhorf er viðfangsefni sem ég setti í samhengi við dvöl mína í sveit hjá 

ömmu minni þegar ég var lítil stúlka.  Verkið Vertu einsog heima hjá þér spratt upp úr þeim 

hugleiðingum og ýtti undir þá tilfinningu mína að sú dvöl hafi haft mikil áhrif á það hvernig ég sjálf 

lít á heiminn í kringum mig.   Hún hafði áhrif á gildismatið og gaf mér önnur tengsl við veröldina en 

til dæmis á heimili mínu.  Menntagildið var ótvírætt. 

 Þegar velt er fyrir sér hugtakinu menntun vakna iðulega upp ýmsar spurningar.  Til hvers er 

menntun, hverju þjónar menntun, hvaða merking liggur í hugtakinu menntun, hvers virði er menntun 

og svo framvegis.   Flestar þessar spurningar miða þó að því sama, að greina menntahugtakið svo 

hægt sé fyrir þá sem standa að menntun að standa undir þeim væntingum sem hugtakið sjálft felur í 

sér.  Hugtakið menntun felur nefnilega í sér ákveðnar væntingar sem eru þó síbreytilegar eftir 

aðstæðum hverju sinni og margbreytilegum samfélagsgerðum. Þegar við ræðum um menntun eigum 

við þó oftar við þann hluta sem tilheyrir fræðslu.  Páll Skúlason  heimspekingur orðar þetta vel: 

 

Eðli allrar fræðslu er að skilja menn eftir ófullnægða: fræðslan fær mönnum í 

hendur tæki í mynd kunnáttu af öllu tagi, en án þess að segja þeim til hvers og 

hvernig þeir eiga að nota það sem þeir hafa lært, ef það er yfirleitt til nokkurs 

skapaðs hlutar. Eðli menntunar er á hinn bóginn að fullnægja mönnum: menntunin 

segir mönnum hvað máli skiptir og hvað ekki, til hvers þeir geta lifað lífinu og 

hvernig þeir eiga að fara að því; hún kennir mönnum að beita eigin dómgreind, 

nýta frelsi sitt til að móta sína eigin lífshætti og lífsstíl (Páll Skúlason, 1987,  bls. 

340). 

 Slíkar vangaveltur um menntun hafa fylgt manninum frá tímum þegar gríski 

heimspekingurinn Platón (428-348 f. Krist) reyndi að telja mönnum trú um að menntun væri 

mönnum nauðsynleg.  Flestir eru sammála Platóni um nauðsyn menntunar en hverju hún á að skila er 

mönnum enn í dag ekki alveg ljóst. Samfélagslegt gildi menntunar hefur þó fylgt hugtakinu frá 

grísku heimspekingunum og ber flestum saman um það að menntun sé hverjum manni nauðsynleg 

svo að hann geti nýtt hæfileika sína sem best, sjálfum sér og því samfélagi sem hann tilheyrir til 

heilla.  Það má því segja að menntun sé almennt talin nauðsynlegur þáttur í þroska hverrar 

manneskju. 

 Þótt menntun hafi átt stóran þátt í þróun lýðræðis í samfélögum í gegnum aldirnar þá þótti 

ekki sjálfsagt fyrr en á tuttugustu öld að konur menntuðu sig til jafns við karlmenn.  Enski 

heimspekingurinn og femínistinn Mary Wollstonecraft (1759-1797) taldi mikilvægt að konur fengju 

sömu menntun og karlar og taldi að menntun sem hefði það að markmiði að efla dómgreind, þroska 

heilbrigða skynsemi, heiðarleika og sjálfstæða hugsun væri konum nauðsynleg, sjálfra þeirra vegna 

en einnig vegna þeirrar ábyrgðar sem þær bæru á uppeldi barna sinna.  Með slíka menntun í 

farteskinu taldi hún að konur væru  í betur stakk búnar að ala upp börnin sín sem heiðarlega, 

sjálfstæða og gagnrýna einstaklinga sem hefði áhrif á samfélagið allt.  Þó feður taki jafnan þátt í 

uppeldi barna sinna í dag þá felur sú nálgun á menntun sem hér er lýst í sér ákveðnar hugmyndir um 

inntak menntunar og þá sýn að til að geta lifað í samfélagi þyrfti manneskjan að þroska með sér vissa 

þætti.  Í þessari nálgun hennar má sjá að menntun er sambland af tvennu.  Annars vegar er það 

þekking sem kemur utan frá og er óþekkt og ný og hins vegar það sem tekur við þekkingunni hjá 

einstaklingnum en reynsla hans og umhverfi leika þar stórt hlutverk.  Saman mótar þetta nýja 

þekkingu og nýja reynslu sem mótar einstaklinginn á ný og hefur þar með áhrif á  gildismat hans og 

lífsýn. Hún lætur einnig í ljós að þeir þættir menntunar sem skipta máli fyrir manneskjuna eru 

heiðarleiki, sjálfstæði og gagnrýnin hugsun.  Þannig mætti segja að menntun í eðli sínu eigi að fjalla 

um manneðlið og mótun þess, það að efla sjálfan sig sem manneskju og finna hvað  það er að lifa 

(Wollstonecraft, 1994).   

 Árið 1903 kom út  bókin Lýðmenntun eftir Guðmund Finnbogason heimspeking sem var ein 

sú fyrsta sinnar tegundar sem fjallaði um hvernig ætti að standa að menntun og fræðslu Íslendinga 

sem var þá mjög stutt á veg komin.  Í bókinni veltir hann fyrir sér manneðlinu og því að menntun geti 

ekki verið fólgin í einhliða æfingu vissra krafta heldur verði hún að efla manneðlið í heild sinni og 

koma þannig á samræmi milli allra líkams og sálarafla mannsins.  Einnig bendir hann á að það sé 

líkaminn og sálargáfur mannsins sem séu þau öfl sem taka við menntuninni (Guðmundur 

Finnbogason, 1994, bls. 32).  Maðurinn nærist á umhverfi sínu og nærir umhverfi sitt á móti og 

verður því að vera í stakk búinn til að greina á milli hvað sé gott og hvað slæmt fyrir sig og umhverfi 

sitt.  Líkt og hann nefnir að þá þiggjum við öll af hvert öðru og einsog andardráttur gengur lífið 

áfram með slíkum gjöfum.   

 Það er því mikið undir lífsreynslu okkar  komið hvaða menntun við fáum því sú umbreyting 

sem verður til er ein forsenda þess sem gildismat okkar mótast af.  Sú hringrás eða ferli sem skapast  

þegar við verðum fyrir reynslu býr til eins konar efnivið í minningu og nýja reynslu, hefur áhrif á 

sjálfsmynd okkar og gildismat og þar með lífsviðhorf.  Þetta ferli reynslunnar er undir hverri 

manneskju komið því það sem er líkamlegt geta allir grannskoðað, það er sambeitarlandið, 

almenningur. En það sem býr í huganum getur aðeins hver einstaklingur séð hjá sér (Guðmundur 

Finnbogason,1994, bls. 27).  Að þessu gefnu er gildismatið og mótun þess því stór hluti þess að 

menntast og hvernig við horfum á heiminn. 

1.1 Gildismat 

Hérna langar mig að staldra við og skoða nokkur af þeim fjölmörgu viðfangsefnum sem maðurinn 

þarf að fást við með því að reiða sig á eigið gildismat.  Við lifum á tímum þar sem ákvarðanir og 

framvinda gangverks sem varðar samfélag okkar er ekki alltaf sýnileg og er sú stöðuga krafa (þótt 

við hlýðum henni sjaldnast) um að taka afstöðu til ýmissa málefna sem varða okkur sjálf, umhverfið 

og samfélag  orðin stöðugt háværari.  Í slíkum aðstæðum þarf maður að geta hitt sjálfan sig fyrir og 

finna að þau gildi sem lifað er eftir lýsi leiðina í síbreytilegum heimi.  Hvort sem um ræðir virðingu 

fyrir umhverfinu, hvert öðru eða virðingu fyrir náttúrunni, þaðan sem við sækjum alla okkar 

næringu, þá er afar mikilvægt að við sem manneskjur séum í stakk búin til að takast á við þau 

vandamál sem upp koma.  Einsog heimurinn blasir við okkur í dag þá stöndum við frammi fyrir 

alvarlegum vandamálum er varða stöðu mannsins og tengslum hans við náttúruna.  Við megum því 

engan tíma missa til að bregðast við einsog  eyðingu jarðarinnar, valdspillingu og þeirri 

neysluhyggju sem einkennir líf hins vestræna borgara.  Það er því afar mikilvægt að ungmenni í dag 

þroski með sér slíka lífsýn sem byggir á sterkri sjálfsmynd, umhyggju og innri þörf til að leggja sitt 

af mörkum til að gæta hagsmuna lífkerfisins sem maðurinn er hluti af.   

           Guðmundur Páll Ólafsson líffræðingur og náttúruverndarsinni hefur fjallað um 

samspil manns og náttúru í bæði ræðu og riti. Hann nefnir m.a. að það að líta á sig sem hluta af þeirri 

lifandi heild sem lífkerfið er, gefur manneskjunni allt aðrar forsendur til að lifa lífinu heldur en því 

að aðskilja sjálfa sig frá því.  Að sjá lífið í slíku heildarsamhengi við Móður jörð, þeirri sem býr yfir  

þeirri visku frá því hið fyrsta líf kviknaði, og lifa samkvæmt því, setur þær kröfur á  manninn  að 

hann verði að þekkja sjálfan sig og vanda sig við að lifa (Guðmundur Páll Ólafsson, 2013, bls. 52).  

Samspil manneskjunnar við umhverfi sitt verður því að einkennast af virðingu svo að hún með okkur 

innanborðs beri ekki skaða af.   Guðmundur segir ennfremur, lífið er félagsskapur allra lífvera á 

jörðinni sem hafa frá örófi alda samstillt  í sameiningu veðurfar og hitastig.  Maðurinn telur sig þó í 

hroka sínum og sjálfselsku getað brotið leikreglurnar við þennan félagsskap og vanvirt sína eðlisvitru 

móður jörð, lífið, fegurðina og ástina. Sjálft límið í tilverunni (Guðmundur Páll Ólafsson, 2011). Við 

megum því ekki gleyma að það er þetta lím í tilverunni sem við verðum að huga að til að efla vitund 

okkar á gildi þess að lifa saman í heimi sem allir eru hluti af og eiga jafnan rétt á að lifa í.  Það er því 

mikilvægt að í bernskunni sé lagður grunnur að slíkum gildum,  því að bera virðingu fyrir hvert öðru, 

umhverfi og náttúru.   

  Í heimi barnsins eru ævintýri og sögur stór hluti veruleikans.  Allt sem á vegi þess verður er 

lifandi og með ímyndunaraflinu verða til stór sem smá ævintýri, allt er mögulegt og er hluti af stórri 

heild. Náttúran með öllum sínum fjölbreytileika með hjálp ímyndunaraflsins á stóran þátt í þeim 

ævintýrum, s.s steinar, plöntur, vatn, ský, mold og dýr.   Slíkur veruleiki er heildstæður heimur en 

það bráir fljótt af þeirri sýn þegar skipulag og lærdómur verða stór hluti daglegs lífs og heildstæðum 

heimi er skipt í smærri og smærri einingar þar til tenglsin er rofin (Guðmundur Páll, 2013, bls. 52).  

Að búa að slíkum heildstæðum heimi sem barn er mikilvægur grunnur að framtíð þess og því 

hvernig það síðan horfir á heiminn og bregst við honum.   

1.2  Bernskan 

Í því krefjandi samfélagi sem við búum í er áreitið stundum þvílíkt á okkur fullorðnu og hvað þá 

börnin okkar, að við finnum fljótt til þreytu og jafnvel vanmáttar gagnvart öllu því sem er á 

boðstólum upplýsingatorgsins.  Í slíku umhverfi missir  maður fljótt sýn á það hver maður er og 

hvaðan maður kemur ef maður hreinlega spyrnir ekki á móti og beinir athyglinni annað.  Í þeirri 

viðspyrnu ríður á að sem manneskja hafi maður burði og getu til að skilja á milli sjálfs sín og þess 

heims sem boðið er uppá og kunni að vega og meta hvað er rétt og rangt.    

 Jón Á. Kalmansson heimspekingur hélt erindi á málþingi á vegum umboðsmanns barna um 

auglýsingar og börn og ræddi þar um mikilvægi bernskunnar  (Jón Á. Kalmansson, 2006). Í erindinu 

bendir hann meðal annars á að auglýsingar og áróður í nútímasamfélagi hafi svo mikil áhrif á 

viðkvæmt tilfinningalíf mannsins og lífsviðhorf að það sé jafnvel skaðlegra eiturlyfjafíkn.  Hann 

bendir einnig á að hugmyndir okkar um barnið eða það að hafa verið barn geti hjálpað okkur til að 

tengjast veruleikanum á annan hátt og sjá þannig þau verðmæti sem barnið skapar sér í æsku.  

Ennfremur segir hann að það, að geta sótt í brunn þess að hafa einu sinni verið barn sé afar 

mikilvægt í þeim veruleika sem flestir fullorðnir lifa í vestrænum heimi.  Ef við skerðum hæfileika 

barnsins til að búa til sinn eigin heim útfrá ímyndunarafli, sköpunarkrafti og leik að þá eigi það barn 

veikari grunn að byggja á og því sem fullorðinn einstaklingur eigi hann minni möguleika á að rétta 

sig af með hjálp úr fjársjóðskistu eigin æsku.  Því sá hæfileiki barns að lifa lífinu með opin augu 

fyrir hinu hversdagslega, ófyrisjáanlega og smáa í heiminum er önnur leið til hamingju og gleði en 

sú sem við fullorðnu höfum flest valið okkur.  Völd og auðævi eru þar víðs fjarri (Jón Á. 

Kalmansson, 2006). Það er því mikilvægt að börn fái sem flest tækifæri til að nýta þessa hæfileika, 

að rannsaka og skoða því líkt og Guðmundur Páll (2013) nefnir þá er heimur barnsins fullur af 

ævintýrum og því mikilsvert að í bernskunni séu þau tækifæri í hversdeginum til örva 

ímyndunaraflið og lýsa upp innri veruleika.  Þegar slíkt gerist er einsog tíminn stöðvist um stund,  

töfrar ljúkist upp og nýr heimur opnast.  Slík upplifun verður að eins konar griðarstað og líkt og Jón 

Kalmanson nefnir safnast sú reynsla  í einskonar fjársjóð minninganna sem manneskjan leitar í síðar 

á lífsleiðinni þegar lífið reynir á.  Slík reynsla byggir smám saman upp gildismatið og þá 

sjálfsvitund sem viðhorf manneskjunnar byggja á. Hversdagsleikinn verður þannig svo skemmtilega 

samofinn ímyndunaraflinu og býr til reynslu sem verður að einhverju leyti uppspretta þekkingar 

okkar um heiminn.   

  Í dag horfumst við í augu við þá staðreynd að börn verja stórum hluta uppvaxtar og 

þroskaskeiðs síns í skólum landsins.  Verður því að setja slíkar kröfur á menntakerfið að þar sé lagt 

til grundvallar með raunverulegum hætti að virkja þá hæfileika barnsins  að búa til sinn eigin heim 

útfrá ímyndunarafli, sköpunarkrafti og leik svo að það barn eigi sterkan grunn að byggja á.  Þannig 

öðlist þau þann innri styrk og byggja upp það gildismat sem er hverjum og einum einstaklingi 

nauðsynlegt í sambandi sínu við síbreytilegan heim.     

1.3  Samræðan 

Líkt og hér hefur verið rakið hafa börn ríkt ímyndunarafl og eru hispurslaus í viðmóti sínu til 

heimsins.  Þau hafa einlægan áhuga á umhverfi sínu og hafa að eðlisfari óheftan eiginleika til að 

spyrja um hið sjálfsagða.  Þessi eiginleiki barnanna er mjög tengdur ímyndunaraflinu og þurfa 

margir fullorðnir að leggja sig fram við að halda þessum eiginleika við.  Það er ekkert sjálfgefið,  því 

margt verður á vegi manneskjunnar sem virðist til þess fallið að slípa hann af.  Án ímyndunaraflsins 

eiga einstaklingar erfitt með að tengja hugsanir út fyrir eigin ramma og reynsluheim og verður sem 

dæmi innihaldsrík samræða tveggja háð því að sjálfstæð og skapandi hugsun sé til staðar.    

  Sókrates spurði aðra spurninga til að finna sannleikann sjálfur.  Þeir sem urðu fyrir svörum 

fengu ekki síður nýja sýn á lífið og hann sjálfur því samræðan ein kom þeim á sporið þó engin skýr 

stefna væri tekin.  Í Menón eftir Platón reynir Sókrates að hrekja hugmyndir kennivaldsins þar sem 

hið sjálfsagða er í stöðugri endurskoðun og með því endurspeglar hann hvernig manneskjan verður 

samdauna hinni almennu þekkingu.  Hann leggur sig fram um að finna þekkingu viðmælandans frá 

honum sjálfum og leita í eigin reynslu og reynir þar með að virkja borgarana til að uppgötva sinn 

eigin sannleika. Ferðalagið í samræðunni gaf þeim hugsanlega meira en endanleg niðurstaða því 

sannleikurinn birtist kannski fyrst og síðast í vangaveltum einstaklingsins sjálfs en ekki í 

sameiginlegri niðurstöðu allra (Platón, 2009).   

  Í bók þýska heimspekingsins Hönnu Arendt  Af ást til heimsins fjallar hún meðal annars um 

mikilvægi vináttunnar í samræðunni og því hvernig hið hversdagslega er uppspretta þekkingar okkar 

um heiminn. Hún taldi virkni borgaranna mikilvæga í pólitísku tilliti og að sem fjölbreyttustu 

skoðanir yrðu að fá að njóta sín.  Hún, líkt og Sókrates, leit á ágreining sem mannlegan hluta af 

samræðu. Ágreiningur væri því upphaf breytingarferlis þar sem allir aðilar tækju einhverjum 

breytingum við það að takast á við andstæðar skoðanir og væri þar með forsenda fyrir nýjum 

skoðunum og hugmyndum um lífið.   Hún taldi mikilvægt að skoða samræðu útfrá vináttu því í eðli 

sínu leiði hún til samfélags og þar með hvernig báðir vinir geta í sannri samræðu fundið sannleikann 

sem býr í skoðun hins og geta þar með séð heiminn út frá sjónarhóli hins.  Slíkt innsæi var mjög 

mikilvægt því um leið og þú getur sett þig í spor annarra,  víkur samkeppnin fyrir vináttunni.  Slíkt 

væri eftirsótt í samfélagi (Arendt, 2011).   

Slík samræða sem einkennist af slíku innsæi er ferli sem má líkja við sköpunarferlið og því 

háð því að skapandi hugsun sé til staðar.  Ungu fólki er tamt að spyrja spurninga um hið sjálfsagða 

því forvitni þeirra og ímyndunarafl er óþrjótandi.  Þau finna ævintýri í hverju horni og undrast yfir 

hlutum sem hinir fullorðnu eru löngu hættir að sjá.  Það er m.a. slík undrun um hið viðtekna og 

ímyndunaraflið sem Arendt telur forsendur fyrir því að geta sett sig í spor annarra og þar með átt í 

skapandi samræðu sem byggir á gagnkvæmri virðingu (Arendt, 2011, bls. 42).  Einsog Sigríður 

Þorgeirsdóttir heimspekingur segir, lýsir það oft dómgreindarskorti að geta ekki séð hlutina frá öðru 

sjónarhorni en sínu eigin og því að búa ekki yfir nægu ímyndunarafli til að gera sér grein fyrir 

afleiðingu verka sinna og þar með sett sig í spor annarra (Sigríður Þorgeirsdóttir, 2011, bls. 14).  

 Með því að veita ungu fólki aðgang að eigin reynslu og ímyndunarafli m.a. í gegnum 

sköpunarferlið er þannig verið að skapa brautargengi fyrir tengsl eigin hugmynda og reynslu við 

umheiminn.  Þannig opnast fyrir nýjar hugmyndir og nýrri sýn á heiminn og því að geta sett sig í 

spor annarra.   

  Ferli samræðu og listsköpunar er því um margt lík þar sem rannsókn og íhugun leiða hugann 

á áður ókannaðar slóðir.  Það er því mikilvægt að samræðan sem sköpunarferli fái ávallt ríkan sess í 

menntun barna okkar svo að gagnrýnin og skapandi hugsun verði sjálfsagður hluti þroskaferilsins því 

slík hugsun er okkur jafnvel nauðsynlegri nú en nokkru sinni fyrr í ,,neyslu-kaósi“ samtímans.  Í 

slíku kaósi er mikilvægt  geta séð með eigin augum hvað skiptir raunverulega máli.   

 Í  augum Arendt var Sókrates sá heimspekingur sem bjó í senn yfir götuvisku, innsýn í 

gangverk og margbreytileika samfélagsins og vísdómi um eilífðarspurningarnar (Arendt, 2011, bls. 

38).  Þannig gat hann nálgast þann sannleika sem bjó í sérhverjum borgara og lagt þannig sitt af 

mörkum til að virkja þá í skoðunum sínum og mynda samfélag af því tagi sem reistur væri á vináttu í 

stað yfirvalds.  Hann líkti aðferðum sínum við ljósmóður starfið  því með því að vilja gera borgríkið 

sannara þurfti hann  kalla fram þann sannleika sem bjó í sérhverjum borgara (Arendt, 2011, bls 100).  

Með slíkri nálgun á samfélag manna byggir mannkosturinn fyrst og fremst á því hversu vel hver og 

einn situr í sinni vissu, að mannvit hans fái að blómstra og sé þannig hæfur að takast á við ólík 

sjónarmið.  Það má því segja að slíkt ferli með vináttuna að leiðarljósi komist nálægt kjarna 

menntunar. 

1.4  Veröldin 

 Að geta leitað svara útfrá eigin reynslu er fjársjóður sem hver manneskja býr að.  Sá fjársjóður 

verður eingöngu til við þá reynslu sem skapast við upplifun á umhverfi og samferðarfólki hvers og 

eins og mótar gildismat okkar til lífstíðar. 

 Brasilíski uppeldisfræðingurinn Paolo Freire setti fram kenningar um gagnrýna uppeldisfræði 

á síðari hluta tuttugustu aldar.  Hann vildi með hugmyndum sínum hafa áhrif á samborgara sína í 

gegnum menntun og kollvarpa viðteknum hugmyndum um samband kennara og nemanda.  Hann 

vildi að þekking nemandans myndi spretta úr jarðvegi eigin reynslu og yrði þannig miklu virkari í 

námi sínu.  Þannig gæti einstaklingur með sjálfstæða og gagnrýna hugsun átt meiri möguleika á að 

taka þátt í og móta það samfélag sem hann væri hluti af.  Kennarinn átti ekki lengur að mata 

nemandann af upplýsingum svo hann gæti betur passað inní það samfélag sem var fyrir,  heldur var 

nemandinn nú hvattur til að hafa áhrif á sitt eigið samfélag með þátttöku sinni.  Með slíkri þátttöku 

ættu borgararnir sinn þátt í að koma á lýðræðislegra samfélagi (Freire, 1970).   Hversdagslegur 

reynsluheimur hvers og eins er þannig orðinn órjúfanlegur þáttur í menntun og mótun  

manneskjunnar og orðinn að uppsprettu þekkingar hennar um heiminn (Sigríður Þorgeirsdóttir, 2011, 

bls. 14).  Líkt og Sókrates reyndi að fá fram hjá viðmælendum sínum, var sannleikur borgaranna 

fenginn með því að sækja í reynslubrunn þeirra sjálfra.  Þannig skiptir máli hver tengsl okkar við 

veröldina eru því á þeim byggir hver og einn upp reynsluheim sem við leitum í þegar á reynir.   

  Þegar við upplifum og verðum fyrir reynslu verður til sá flötur á tilverunni þar sem við sjálf 

rennum í eitt við veröldina í kring.  Þannig verða tengsl okkar við hana samofin því að stækka sem 

manneskja.  Í riti Páls Skúlasonar Hugleiðingar við Öskju velti hann m.a. fyrir sér tengslum 

mannsins við veröldina í gegnum náttúrufyrirbrigði einsog Öskju á miðhálendi Íslands og lýsti því 

hvernig maðurinn tengist sjálfum sér um leið og hann tengist umhverfinu á djúpstæðan hátt (Páll 

Skúlason, 2005).  Hann segir m.a. að þegar ræða skal um grunntengsl við veröldina að þá búi hver og 

einn í einkaheimi sinnar reynslu og geti með engu móti tjáð hana öðrum með vitrænum hætti (Páll 

Skúlason, 2005, bls. 25).  Þannig verður reynslan og upplifunin svo skýr í áhrifum sínum að sálin 

verður ekki söm á eftir.  Reynsla öðlast þannig sess í hjarta manns og getur þar með haft mótandi 

áhrif á sjálfsmynd, gildismat og lífsviðhorf.  Það hvers virði það er að lifa, verður þannig mótað af 

þeim upplifunum.   

Guðmundur Páll nefnir einnig tengsl sín við náttúruna í bók sinni Vatnið.  En þar lýsir hann 

sambandi sínu sem litlum dreng við alheimskúna Sóley.  Hann lýsir henni sem hans besta vini sem 

hann gat leitað til öllum stundum og reyndist návistin við hana hans sálarheill.  Slík náin tengsl við 

aðrar tegundir en okkur sjálf eru ómetanleg. Sá eiginleiki að tengjast, er samofinn eðli allra hluta, þar 

sem kærleikurinn er innbyggður í lífið rétt einsog Grikkir álitu (Guðmundur Páll Ólafsson, 2013, bls. 

87).  Slík tengsl við veröldina tengir okkur við mennskuna sem tengir okkur svo aftur við þann 

veruleika sem nærir hana og gerir okkur þar með að betri mönnum.    

   Ef menntun er stór hluti þess sem kemur okkur til þroska, þá er mikilvægt að þau öfl sem 

taka við menntuninni, líkaminn og sálargáfur mannsins, séu næm á það hvað er gott og slæmt.  Við 

þiggjum öll hvert af öðru og einsog andardráttur gengur lífið áfram með því að þiggja, ummynda og 

gefa (Guðmundur Finnbogason, 1994).  Þannig höfum við áhrif á heiminn í kringum okkur og hann á 

okkur.  Þessi hringrás eða sköpunarferli, að öðlast reynslu, er þar með eitt af því sem byggir upp 

manneðlið í heild sinni.  Allt byggir þetta á samspili mannsins við umheiminn og því er brýnt að við 

vöndum okkur við þetta samspil í góðri samvinnu við móður jörð og þá tilveru sem við erum hluti af.  

Því þótt margt bendi til að í samspili manns og náttúru hafi maðurinn gengið of langt í þeirri viðleitni 

sinni að ráða yfir náttúrunni og þeim lífheimi sem hún tilheyrir þá hefur maðurinn hæfileika til að 

læra af reynslunni.   

Það er því brýnt að þráin eftir betri heimi einkenni samspil manneskjunnar við umheiminn og 

lífkerfið allt og mikilvægt að lagður sé grunnur að slíku samspili strax í bernsku.  Þannig fáum við 

innri hvata og áhuga til að bregðast við og betrum bæta þann heim sem við búum í og láta til okkar 

taka í þeirri varðveislu á manngildum og menningu sem er mikilvæg.  Með slíku leiðarljósi eigum 

við auðveldara  með að setja okkur í spor annarra og vinna eftir þeim leikreglum sem félagsskapur 

okkar við umheiminn krefst af okkur.  Það að efla sjálfan sig sem manneskju í samhengi við 

veröldina í kring og finna hvað það er að lifa er því mikilvægt inntak menntunar.   

2  Um Menntun og samfélag – að lifa í samfélagi 

Ég hef nú þegar talað um gildismat og sett það í samhengi við inntak menntunar.  Það segir okkur að 

menntun skipti máli fyrir samfélagið og að gildismat og viðhorf sem mótast af menntun hefur áhrif á 

framtíð þess.   

 Í íslensku samfélagi hefur doði almennings og skeytingarleysi gagnvart afdrifaríkum 

ákvörðunum stjórnvalda haft mikil áhrif á það hvernig staða almennings er í dag.  Í kjölfar 

efnahagshrunsins hér á landi hefur umræða um siðleysi, græðgi og yfirgang þeirra sem fóru offari í 

fjármálakerfinu verið áberandi og því jafnframt verið velt upp hvers vegna almenningur hafi ekki 

veitt meiri mótspyrnu með gagnrýnni og virkari þátttöku gegn þeirri háttsemi.  Í staðinn einkenndi 

samfélagið doði og sinnuleysi þar sem samkeppni í stað samkenndar náði yfirhöndinni.  Þó nokkrir 

hafa velt fyrir sér ástæðum þess að gagnrýnin hugsun var þar víðs fjarri og enn fleiri hafa beint 

spjótum sínum að menntun og velt fyrir sér stöðu hennar sem eina af grunnstoðum samfélagsins.  

Hefur meðal annars verið bent á að menntakerfið hafi ekki sinnt því hlutverki að efla gagnrýna 

hugsun nemenda sinna, sem leiðir okkur óhjákvæmilega aftur að þeirri grundvallarspurningu um 

hvert inntak menntunar eigi að vera. 

2.1   Að reyna sjálfan sig í menntun 

Líkt og Páll Skúlason segir hér í upphafi þessara skrifa að þá ætti menntun ,,að segja mönnum hvað 

skiptir máli og hvað ekki, til hvers þeir geta lifað því og hvernig þeir eiga að fara að því. Hún eigi að 

kenna mönnum að beita eigin dómgreind og nýta frelsið sitt til að móta sína eigin lífshætti og lífsstíl” 

(Páll Skúlason, 1987, bls. 340).   

 Heimspekingurinn Ólafur Páll Jónsson tekur í sama streng í grein sinni,  Lýðræði,  menntun 

og þátttaka og segir að menntun sé ekki auðfengin nema menn reyni á sig í glímunni við eigin tilveru 

og það fáist einungis með því að hugsa sjálfur um vandamál stór og smá (Ólafur Páll Jónsson, 2008).  

Hann bætir svo við ,,að sú menntun sem mest er um verð sé sú sem verður til í glímunni við tilgang 

lífsins,  þau gildi sem sem líf manns byggist á og hvernig hægt sé að lifa í samræmi við þessi gildi í 

hversdagslegum kringumstæðum” (Ólafur Páll Jónsson, 2008).   Slík sjónarmið fela í sér mikilvægi 

þess að menntun gefi nemendum tækifæri til að glíma við eigin tilveru og efli manneðlið í heild 

sinni.    Menntakerfið leikur því lykilhlutverk í því að byggja upp þau gildi í samfélagi sem við 

getum lifað eftir einsog réttlæti, samkennd og virðing fela í sér. 

  Sumir segja að við búum í hagkerfi en ekki samfélagi.  Ennfremur hefur því verið haldið fram 

að menntastofnanir séu búnar að ganga á hönd einhvers konar þekkingarhagkerfi og þar með sé sú 

þekking sem sé á boðstólnum orðin söluvara og því eftirsóttur varningur á torgi framboðs og 

eftirspurnar.  Þekkt eru dæmi úr vísindaheiminum þar sem vísindamenn ganga á hönd 

peningaaflanna og vinna að rannsóknum í þeirra þágu. Í þessu ljósi er mikilvægt að siðferðileg 

skylda menntafólks sé sett á oddinn svo að sú þekking sem verður til sé ávallt notuð í þeim tilgangi 

að bæta þá veröld sem við búum í.  Slíkt er mikilvægt í lýðræðissamfélagi þar sem samkennd, 

réttlæti og virðing eru ríkjandi viðhorf.  Ef menntakerfið leikur lykilhlutverk í að byggja upp slík 

viðhorf, líkt og segir í Aðalnámsskránni (2012) verður það því meðal annars að byggja upp vettvang 

samskipta þar sem ágreiningur og lausnir, hugrekki og samkennd eru í aðalhlutverki.   Ólafur Páll 

telur í grein sinni, Hvað er haldbær menntun (2010)  að menntastofnanir hafi til þessa unnið út frá 

því hver útkoman úr náminu ætti að vera þ.e. að undirbúa nemendur fyrir lífið frekar en að líta á 

menntun sem ferli sem er órjúfanlegt siðferðislegum þroska og læra að njóta og rækta þeirra gæða 

sem búa í manneðlinu hér og nú.  Slík sýn sé lykilþáttur í því hvernig manneskjan muni horfa á lífið, 

það að lífið bíði alltaf handan við hornið sé sá flótti undan sjálfum okkur sem búi til það tómarúm og 

tilgangsleysi sem mennirnir  hrjáist oft af í samtímanum (Ólafur Páll Jónsson, 2011).  Hann bendir 

ennfremur á að ,,einsog menntastofnanir eru margar hverjar í dag verða manneskjurnar auðveldlega 

utanvelta í þeim veruleika því þetta er veruleiki kerfa, þekkingarkerfa, hagkerfa og upplýsingakerfa 

og þegar venjulegar manneskjur villast inní þetta völundarhús er undir hælinn lagt hvort þeim líður 

vel þar“ (Ólafur Páll Jónsson, 2010).   

Þessar vangaveltur færa okkur nær hugmyndum bandaríska uppeldis- og 

menntaheimspekingsins Johns Dewey um menntun á fyrri hluta síðustu aldar.  Hann er kenndur við 

orðasambandið ,,learning by doing” eða að læra í verki og vísar það í hugmyndir hans um að 

þekkingarleit sé verklegt ferli,  þ.e. að nám fari best fram með því að nýta eigin reynslu til 

uppgötvana (Dewey, 2010).  Slík þekkingarleit hefur áhrif á það hvernig nemandinn upplifir og tekur 

við í námi sínu og gefur þeirri þekkingarsköpun meiri dýpt og merkingu fyrir hann sjálfan.  Menntun 

af þessum toga hefur þar með áhrif á gildismat og viðhorf og hefur hvetjandi áhrif á virkni 

einstaklingsins í eigin námi en ekki síður í eigin lífi.    

2.2 Reynslan sem lífæð lýðræðis 

Í Aðalnámskránni (2012) er tekið fram að viðhorf, gildismat og siðferði eigi að vera ríkur þáttur í 

lýðræðismenntun sem sé fléttað saman við aðra grunnþætti menntunar.  Þar kemur einnig fram að 

skólum beri að rækta það viðhorf að samfélagið allt eigi að vera lýðræðislegt með gagnrýna 

einstaklinga með framtíðarsýn innanborðs.  Í þessu samhengi er áhugavert að skoða hugmyndir John 

Dewey um lýðræði. Dewey fjallaði töluvert um tengsl menntunar og lýðræðis í hugmyndum sínum 

um menntun en hann taldi að það samband snerist ekki eingöngu um að hver einstaklingur geri sér 

grein fyrir möguleikum sínum á að hafa áhrif á stjórnskipun og borgaraleg réttindi heldur ætti 

lýðræðið sér stað ekki síður í persónulegum lífsmáta hvers einstaklings (Dewey, í Ólafur Páll 

Jónsson, 2008, bls. 341).  Þannig verði hversdagslegar athafnir okkar mikilvægur þáttur í 

lýðræðislegum lífsháttum þar sem persónuleg viðhorf einstaklingsins hvetja hann til virkari þátttöku 

í eigin lífi, umhverfi og samfélagi. 

 Dewey nefnir einnig að lýðræði sé sú trú að jafnvel þegar þarfir og markmið eða afleiðingar 

eru ólík frá einni manneskju til annarrar, felur vinsamleg samvinna í sér ómetanlega viðbót við lífið. 

Líkt og í íþróttum sem gerir ráð fyrir samkeppni og kappi getur slík vinsamleg samvinna gefið af sér 

mikilvægan lærdóm. Með því að taka ágreining út úr andrúmslofti valds og aflsmunar sem leið til 

úrlausnar inn í umhverfi rökræðu og skapandi hugsunar eigum við auðveldara með að líta á þá sem 

við eigum jafnvel í djúpstæðum ágreiningi við sem einstaklinga sem við getum lært af og að sama 

marki sem vini (Dewey, í Ólafur Páll Jónsson, 2008, bls. 342).  Ágreiningur verður því órjúfanlegur 

hluti þess að eiga í samfélagi og samræðu við annan því lærdómurinn felst ekki síst í ágreiningnum 

sjálfum.   

Þessar hugmyndir Dewey minna óneitanlega á hugmyndir þýska heimspekingsins Hönnu 

Arendt um lýðræði, vald og vináttu sem mikilvægri forsendu í samræðu í lýðræðissamfélagi. Hún 

nefnir að samræða skorti ekki tilgang þó að hún leiði ekki til niðurstöðu og að vináttusambönd beri 

iðulega slík einkenni. Slík vináttusambönd sem vinna gegn þeirri síauknu mismunun sem verður 

milli borgara þegar líf þeirra snýst aðeins um samkeppni leiði frekar til samfélags þar sem félagar 

þess eru jafnir í þeim skilningi að báðir vinir geti í sannri samræðu fundið sannleikann í ólíkri 

persónu hins.  Skilningur af þessum toga að geta séð heiminn frá sjónarhóli hins er það innsæi sem 

skiptir máli í hugmyndum hennar um lýðræði.  Megin tilgangur ágreinings er því sá, líkt og Dewey 

hélt fram, að vera lífæð lýðræðisins.  Því líkt og Arendt bendir á að þá eru þær samræður sem 

einkennast af ágreiningi óumflýjanlegar og óendanlegar og því næstum óeðlilegt að reyna að finna 

sannleikann, í þeirri mynd að vera sammála, því það markar ákveðin endalok samræðunnar og þar 

með samskipta, vináttu og mennsku (Hanna Arendt, 2011). 

  Líkt og það sem einkennir samræðu Sókratesar að þá er það ferðalagið, ferlið sjálft, sem gaf 

hugsanlega meira en endanlega niðurstaða.  Ferlið og sú reynsla sem það gefur af sér er því orðin 

stór hluti þess sem manneskjan byggir gildismat sitt á, mótar sjálfsmynd hennar og viðhorf.  Því er 

mikilvægt að menntun miði að því að efla samkennd og vináttu og vinna þannig með nemendum að 

ágreiningur sé eðlilegur hluti af samskiptum manna og í honum felist lærdómur.  Að efla manneðlið 

er því orðinn lykilþáttur í menntun hvers einstaklings því einsog Guðmundur Finnbogason benti á að 

þá verður sú menntun sem hann hlýtur að metast eftir því hversu hæfur hann er að lifa í mannlegu 

félagi og því að líf hans verði með hverjum degi meira virði fyrir sjálfan sig og aðra (Guðmundur 

Finnbogason, 1994, bls. 32). 

 Tengsl menntunar og lýðræðis eru því nátengd ferli reynslunnar.  En líkt og John Dewey 

nefnir að þá er lýðræðið sú trú að ferli reynslunnar sé mikilvægara en nokkur tiltekinn árangur sem 

hún kann að leiða til. En árangurinn sem náðst hefur í því ferli hefur einungis gildi að því marki að 

auðga og koma skipulagi á þau ferli sem eru í gangi.  Ef ferli reynslunnar er menntandi í sjálfu sér er 

trúin á lýðræði ekkert annað en trú á reynslu og menntun (Dewey, í Ólafur Páll Jónsson, 2008, bls. 

343).  Að því sögðu ætti reynslan því að vera grunnforsenda í öllu námi og hafa þannig áhrif á 

persónulega sýn hvers einstaklings og þar með lýðræðisvitund hans, það að vera gerandi í eigin lífi 

(Ólafur Páll Jónsson, 2008).    

 Möguleikar borgara til að koma breytingum á takmarkast að mestu við nærumhverfi þeirra og 

því skiptir miklu að hver einstaklingur finni hjá sér þörf til að hafa áhrif og láti sig umhverfi sitt, 

móður jörð og samferðamenn varða.  Að því leyti er pólitísk þátttaka lífsmáti hvers og eins sem felst 

ekki í stórum byltingum heldur litlum skrefum (Sigríður Þorgeirsdóttir, 2011, bls. 34). 

 Að virkja slíka hugsun er einn af grunnþáttum hugmynda um menntun til sjálfbærrar þróunar.  

En þar er spjótunum beint að ábyrgð okkar sem einstaklinga að sporna við þeirri þróun sem á sér 

stað í heiminum hvað varðar félagslegan og efnahagslegan ójöfnuð, umhverfismál og framtíð þess, 

að þörfum samtíðarinnar sé fullnægt án þess að skerða möguleika komandi kynslóða á að fullnægja 

sínum þörfum (Kristín Norðdahl, 2009). Slík ábyrgð felur í sér að hver einstaklingur verði að 

tileinka sér þá grundvallarhugsun að vilja skila jörðinni og öllu sem henni tilheyrir í slíku ástandi að 

hún fullnægi þörfum næstu kynslóða.  Með smáum skrefum í nærsamfélaginu getum við haft áhrif á 

þætti í stóru heildarmyndinni, með því að hugsa hnattrænt en bregðast við heima fyrir.   

  Lýðræðislegir lífshættir eiga því margt sameiginlegt þeim viðhorfum sem krefjast af okkur til 

að fullnægja hugmyndum um sjálfbæra þróun. Því um leið og manneskjan finnur að hún er gerandi í 

eigin lífi þá öðlast hún kraft til að leggja sitt af mörkum til að byggja upp umhyggjusamt og 

jafnframt lýðræðislegt samfélag (Jóhanna Einarsdóttir og Ólafur Páll Jónsson, Í hugsun og verki, 

2010). Ungt fólk verður því að þjálfast í því að finna að það sem þau leggja af mörkum hefur áhrif. 

2.3  Sjálfbærni 

 Hér í kaflanum á undan var kynnt til sögunnar hugtakið Sjálfbær þróun.  Þetta hugtak á sér sögu allt 

til ársins 1987 þegar Gro Harlem Brundtland kom út skýrslu á vegum Sameinuðu Þjóðanna sem 

skilgreindi markmið þjóðanna til að sporna við umhverfisvanda og misskiptingu manna á jörðinni.  

Þar voru þrír meginþættir settir fram, náttúra og umhverfi, lýðræði og jafnrétti og stöðugur efnahagur 

sem allir hafa áhrif á hvern annan en byggja jafnan á menningu þess samfélags sem þeir spretta úr.  Í 

framhaldi af þessari skýrslu varð sú krafa sett á menntastofnanir að takast á við þessa stefnu 

þjóðanna og í kjölfarið árið 2004 setti UNESCO sér tíu ára áætlun þar sem sjálfbær þróun yrði eins 

konar leiðarstef innan menntakerfis hverrar þjóðar (Kristín Norðdahl, 2009). 

 Í íslensku menntakerfi endurspeglast þessi leiðarstef í nýju aðalnámsskránni þar sem menntun 

til sjálfbærrar þróunar er einn af sex grunnþáttum sem lagðir eru til grundvallar allri menntun. Þessir 

þættir eru læsi, heilbrigði og velferð, lýðræði og mannréttindi, jafnrétti, sköpun og sjálfbærni 

(Aðalnámskrá, 2012).  Þeir eiga að miða að því að börn og ungmenni skilji samfélagið einsog það er,  

hvernig það hefur þróast og verði fær um að taka þátt í mótun þess. Þannig öðlist þau sýn til 

framtíðar og hugsjónir til að beita sér fyrir (Ólafur Páll Jónsson og Þóra Björg Sigurðardóttir, 2012).   

 Í menntun til sjálfbærni er talið mikilvægt að hlúa að því hvernig gildismat, viðhorf og 

tilfinningar mótast.  Til þess er mikilvægt fyrir okkur sem þjóð að hafa sjálfsmynd sem er í takt við 

fortíð okkar, menningu okkar, lífskjör og margbreytileika. Þá er mikilvægt að styrkja tengsl okkar 

við heimahagana og undirstöður samfélagsins því ef slíkt er fyrir hendi höfum við betri forsendur 

fyrir því  að geta sett okkur í spor annarra þjóða.  Í skilgreiningu hugtaksins um sjálfbæra þróun, þar 

sem  þörfum samtíðarinnar á að vera fullnægt án þess að skerða möguleika komandi kynslóða til að 

fullnægja sínum þörfum, felast skilaboð um breytta lífshætti. Því fylgir samstillt átak allra um breytt 

viðhorf til eigin þarfa og nærumhverfis, í samskiptum og gagnvart lífkerfinu sem heild.    

3 Um Menntun til sjálfbærni 

Í gegnum menntun til sjálfbærni komum við mikilvægum skilaboðum til skila er varða þá lífshætti 

og lífsgildi sem þurfa að viðhafast í samfélagi sem hefur sjálfbærni að leiðarljósi.   Menntun til 

sjálfbærni felur í sér hugmyndir um lífsgæði og gildismat þar sem aðaláherslan er á virðingu. Slík 

virðing beinist að samferðamönnum okkar, komandi kynslóðum, virðingu fyrir mismunandi 

viðhorfum og fjölbreytileika og fyrir umhverfinu og auðlindum jarðar (Macdonald, 2008).  Til að 

slíkum markmiðum sé náð verður inntak menntunar og náms að gera okkur kleift að skilja okkur 

sjálf og aðra og efla tengsl okkar við náttúruna og félagslegt umhverfi okkar.  Þessi skilningur er sá 

grundvöllur sem við byggjum virðingu okkar á.    

 Í Aðalnámskránni segir m.a. að í sjálfbærnimenntun felist að skapa samábyrgt samfélag þar 

sem sérhver einstaklingur sé þroskaður sem virkur borgari.  Í því felist að vera meðvitaður um gildi, 

viðhorf og tilfinningar sínar gagnvart hnattrænum áhrifum og jafnræði allra jarðarbúa; náttúru og 

umhverfi; lýðræði, efnahagsþróun og framtíðarsýn (Aðalnámskrá, 2012, bls. 17).  Menntun til 

sjálfbærni verður því að leggja uppúr skilningi nemenda á stöðu náttúrunnar og þeirra takmarkana 

sem vistkerfi hennar setja okkur.  Náttúran umlykur allt mannlegt samfélag og er órjúfanleg heild 

mannlegrar tilveru. Þannig þurfa nemendur að þekkja, skilja og virða náttúruna, bæði vegna 

sjálfgildis hennar en einnig vegna þeirrar þjónustu sem hún innir af hendi við mannfólkið.   

 Menntun til sjálfbærni verður einnig að horfa til þeirra þátta sem tengjast aukinni færni 

nemenda í samfélagsþátttöku líkt og  John Dewey taldi mikilvægt í lýðræðismenntun (Kristín 

Norðdahl, 2009).  Með það að markmiði er talið mikilvægt að skólastarfið ýti undir umræður, gefi 

svigrúm fyrir ólíkar skoðanir og lausnir.  Þannig öðlast nemendur þjálfun í að meta stöðu útfrá 

margvíslegum sjónarhornum með því að beita sjálfstæðri og gagnrýnni hugsun.   

 Í kjölfar menntastefnu UNESCO hrundu íslensk stjórnvöld af stað tillögum að úrbótum og 

var ein þeirra verkefnið GETA til aðgerða.  Það verkefni felur í sér þjálfun nemenda í lýðræðislegum 

vinnubrögðum og að efla áhuga þeirra, vilja og sjálfstraust til að taka þátt í samfélaginu (Ingólfur 

Ásgeir Jóhannesson, ofl., 2008).  Lýðræðisleg þátttaka er ein birtingarmynd GETU til aðgerða en 

Allyson nefnir að slíkar aðgerðir verði að skilja sem fjölbreytilegar athafnir (Allyson, 2008). 

Fjölbreyttar aðgerðir daglegs lífs og þar með lífstíll sem krefst lýðræðislegrar þátttöku er mikilvægt 

skref í átt að sjáflbærum lífstíl.  Lítil skref í hinu daglega lífi eru stór skref í átt að þeirri sjálfbæru 

þróun sem við viljum sjá til framtíðar.   

 Einnig er mikilvægt í menntun til sjálfbærni að í skólastarfi sé ýtt undir sköpunarþátt 

námsins, því það veitir  aðgang að eigin ímyndunarafli og skapar þannig brautargengi og tengsl eigin 

hugmynda og reynslu við umheiminn.  Nemendur eru þannig betur í stakk búnir til að opna fyrir nýja 

reynslu og þar með nýjar lausnir og hugmyndir sem auðveldar þeim að setja sig í spor annarra. Slík 

reynsla styrkir nemendur til þátttöku og virkni í lýðræðissamfélagi og ýtir undir sjálfbæra lífshætti. 

 Í menntun til sjálfbærni er ennfremur lagt uppúr samvinnu og samstilltu átaki samfélagsins 

með skólastofnanir og fjölskyldur innanborðs.  Þar þurfa sem flestir að vera virkir og taka höndum 

saman til að vinna að slíkum markmiðum sem miða að sjálfbærum lífsháttum og vera þar með 

meðvituð um eigin gildi, viðhorf og tilfinningar gagnvart hnattrænum áhrifum okkar.   

 Menntun til sjálfbærni nær yfir marga þætti tilverunnar og því getur reynst erfitt fyrir kennara 

og nemendur að ná yfirsýn yfir hana.  Þá er mikilvægt að allir velti fyrir sér hvers vegna og hvernig 

þeir geti látið sig málefnið varða.  Í ritröð um grunnþættina fimm sem Menntamálaráðuneytið gaf út í 

kjölfar nýrrar Aðalnámskrár er reynt að gera því skil hvernig hægt er að framfylgja slíkri sýn og 

þeim göfugu markmiðum sem þar er lýst. Þar leggja höfundarnir Ólafur Páll Jónsson og Þóra Björg 

Sigurðardóttir ríka áherslu á að stjórnendur skóla beri ábyrgð og sýni frumkvæði við innleiðingu 

grunnþáttanna í samvinnu við starfsfólk skólans og íhugi eigið starf (Ólafur Páll Jónsson og Þóra 

Björg Sigurðardóttir, 2012, bls. 4). Þau nefna einnig að nemendur læri fyrst og fremst til lýðræðis 

með því að læra um lýðræði í lýðræði, að samræða ýti undir gagnrýna hugsun og skapandi vinna ýti 

undir sjálfstæð vinnubrögð með ímyndunaraflið og innsæið sem ráðandi öfl.  Samvinna við 

nærumhverfið er einnig mikilvægt í menntun til sjálfbærni og eykur skilning nemenda á menningu, 

sögu og náttúru þess (Ólafur Páll Jónsson og Þóra Björg Sigurðardóttir, 2012 bls. 7). 

  Það er því ljóst að slík menntun snertir alla þætti mannlegrar tilveru og velferð og er því 

mikilvægt að hið hversdagslega sem mótar daglega reynslu nemenda sé órjúfanlegur hluti af 

gjörðum og viðhorfum þeirra en ekki hið sértæka, að sjálfbærni sé stundum við lýði og þar með 

undantekning frá lífinu sjálfu.   

3.1  Menning sem undirstaða sjálfbærni 

Menning er oft talin vera undirstaðan í menntun til sjálfbærni því þar felast hugmyndir okkar um 

hver við erum, og úr hvaða jarðvegi við sprettum.  Menning er mikilvæg hverju samfélagi og er 

grunnforsenda gildismats og lífsviðhorfa (Gruenewald, 2003).  Í menningunni liggur fótfestan, 

grunnurinn að sjálfsmynd þjóða sem við byggjum svo viðhorf okkar á. Í gegnum menningu okkar og 

sögu tengjumst við mikilvægum gildum fyrri kynslóða og aukum þannig skilning okkar á hver við 

erum, úr hvaða umhverfi við sprettum og hvert við viljum stefna sem þjóð og samfélag.  Þau viðmið 

og lífsgildi sem mótast með menningu gera einstaklingum kleift að taka afstöðu til mikilvægra mála, 

jafnt í einkalífi sem opinberu, í nærumhverfi sem og alheimsumhverfi.  Þannig hefur menningin 

mikil áhrif á það hvernig við metum, virðum, og viðhöldum okkar eigin arfleifð, umhverfi, 

náttúruauðlindum og hlúum hvert að öðru.  Menningin vísar til þess hvernig lífi fólk lifir og 

lífsháttum fyrri kynslóða, hvernig það tengist sín á milli, hegðar sér og hvernig það breytist í takt við 

samhengi, sögu og hefð.  Einnig er mikilvægt að gera sér grein fyrir því að menning mótast af 

mismunandi gildum, viðhorfum og tilfinningum ólíkra menningarhópa sem byggja hvert samfélag.  

 Menning verður þannig mikilvægur þáttur í menntun til sjálfbærni og órjúfanlegur þáttur þess 

hvernig viðhorf okkar til umhverfisins mótast og hvaða stefnu við tökum í átt að bættum lífsgæðum 

náttúru og manna í framtíðinni (Ásthildur B. Jónsdóttir, 2011).  Það er því lykilspurning hvernig við 

komum menntun til sjálfbærni til skila þar sem slíkir lífshættir og lífsviðhorf verði eftirsóknarverð 

fyrir ungt fólk í dag.  Slíkt verður m.a. að gerast í samtali við nærumhverfið og hvernig reynsla 

þeirra af því byggir upp ákveðna umhyggju og virðingu fyrir þeirri fjölbreyttu menningu, sögu og 

náttúru sem þar lúrir yfir. 

  Margir telja að íslenskir skólar þurfi að auka samstarf sitt við það umhverfi sem þeir spretta 

úr, að starf þeirra sé ekki í nógu miklum tengslum við tilveruna utan hans en mikil áhersla er lögð á 

slík tengsl í menntun til sjálfbærni.  Í Aðalnámskránni (2012) er þessu að einhverju leyti gert skil og 

er þar m.a. fjallað um samstarf innan og utan veggja skólans. Samstarf hvers konar, við heimilin og 

æskulýðs-og íþróttastarf gegna mikilvægu hlutverki í grenndarsamfélaginu og hjálpar til við að skapa 

samábyrgt og sjálfbært samfélag og gefur þar með færi á ígrundun um grunngildi samfélagsins.  

Skólinn er oft hjarta byggðarlagsins og getur þjónað samfélaginu með því að virkja tengsl ólíkra 

kynslóða og fjölbreyttra menningarhópa, en með því eykur það virðingu fyrir ólíkum þörfum allra 

sem hlut eiga í samfélaginu.  Með slíku samstarfi gefst tækifæri til að tengjast menningu, sögu og 

náttúru sem og starfsemi hvers konar sem einkennir hvert samfélag og þannig getum við komið 

mikilvægum þætti  í sjálfbæru samfélagi til skila.  Ef þessum þáttum verður gerð betri skil í nánustu 

framtíð hefur verið tekið stórt skref í átt að betri lífsgæðum.   

Að sumu leyti mætti segja að það sé menntunin sjálf, þ.e. inntak hennar, sem sé kjarninn eða 

hjarta samfélagsins en ekki stofnunin eða skólinn sjálfur.  Því menntun með því inntaki að efla 

manneðlið í heild hlýtur að finnast víða í tilverunni og er þar með eins konar undirtónn samfélagsins 

alls.     

Eitt það mikilvægasta sem við gerum fyrir bætt umhverfi og samfélag er að byggja upp 

gildismat og viðhorf hjá börnum okkar sem einkennist af samkennd og virðingu í stað samkeppni og 

tortryggni. Slíkt getur reynst erfitt að kenna nema hver og einn fái frelsi til að rannsaka eigið sjálf 

m.a. með samræðu og samveru við fyrirmyndir með slíka sýn og það að fá að kljást við raunveruleg 

verkefni í gegnum ,,lífið sjálft” sem frjótt og skapandi ferli.   

  Skilningur á menntun kallar á ný viðhorf í skólasamfélaginu en síðustu áratugi hafa sprottið 

fram ýmsir skólar og menntastefnur sem setja slík viðhorf í forgrunn og vinna markvisst eftir þeim.  

Þeir skera sig oftast úr þeim hefðbundnu skólum sem við erum flest kunnug. Hér á landi hefur 

fjölbreytnin þó ekki verið slík og víða gerist erlendis en þó ber að nefna Hjallastefnuna og 

Waldorfskóla Rudolf Steiner sem hafa skorið sig úr annars einsleitum hópi menntastofnana.    

3.2    Þörfin til breytinga 

Bandaríski menntafrömuðurinn og sporgöngumaður menntunar til sjálfbærni,  David Orr, er einn 

þeirra sem hefur fjallað mikið um breyttar áherslur í menntun barna.  Hann hefur bent á að kjarni 

menntunar verði að umbreytast og að það þurfi að umbylta þeirri stefnu sem hingað til hafi verið 

tekin.  Hann segir að við þurfum ekki á meiri þekkingu að halda heldur þurfum við að dýpka það 

sem við vitum fyrir og skoða vel hvernig við viljum nota þá þekkingu sem verður til innan 

menntakerfisins (Orr, 1994).  Að menntun þurfi að snúast meira um gildismat, manneskjur, 

spurningar og samvisku frekar en kenningar, hugmyndafræði og svör.  Það að mennta sig sé því 

engin trygging fyrir því að öðlast velsæmi, skynsemi eða visku (Orr, 2009).   Í menntun felast 

tækifæri til að velta upp þeim steinum sem snúa að siðferði og gildismati og vinna markvisst með 

nemendum að innviðunum og dýpkun á því sem við þekkjum nú þegar.    

  Í bók David Orr, Earth in mind, (1994) veltir hann fyrir sér nokkrum viðteknum 

hugmyndum um menntun sem hann telur vert að velta fyrir sér og endurskoða.   Í fyrsta lagi hrekur 

hann þá staðreynd að vanþekking sé vandamál sem hægt sé að leysa. Hann telur að vanþekking sé 

órjúfanlegur hluti þekkingar því um leið og við öðlumst meiri þekkingu þá vex vanþekkingin að 

sama skapi.  Við getum til dæmis ekki skilið  lífkerfið til fullnustu. Í efnarannsóknum er þetta þekkt. 

Ein uppfinning sem leiðir til lausnar á fyrirframgefnu vandamáli getur leitt af sér ófyrirséðar og 

ósýnilegar afleiðingar til framtíðar.   Sem leiðir okkur að þeirri viðteknu hugmynd að með nægri 

þekkingu og tækni geti maðurinn náð valdi yfir jörðinni.  Lífkerfið er allt of flókið og margslungið til 

að maðurinn nái valdi yfir henni en hann getur aftur á móti náð valdi yfir sjálfum sér með því að 

endurskoða gildismatið og lífsviðhorf í anda sjálfbærni.   Þá nefnir hann útbreiddan miskilning að 

þekkingu fylgi sjálfgefin manngæska og viska. Slík er ekki endilega raunin.  Það sem er mikilvægt, 

er að týna ekki þeirri þekkingu sem er okkur kannski mikilvægust að kunna, að lifa vel og á 

sjálfbæran hátt á jörðinni. Við verðum því að einblína á menntun sem tekur á manneðlinu í heild líkt 

og Guðmundur Finnbogason nefndi og hugsa um lífkerfið sem heild.  Með því að skipta heiminum í 

smærri og smærri brot verður tilfinningin fyrir samfellu alltaf minni og minni og hætta á að 

manneskja tengi sig síður við lífkerfið í heild sinni.   

 Orr hrekur einnig þá viðteknu hugmynd um menntun að með henni öðlist manneskjan 

sjálfsagða velgengni sem beinist eingöngu upp á við.   Okkur vantar einmitt fólk sem beinir kröftum 

sínum í aðrar áttir, líkt og þau sem berjast fyrir friði,  fólk sem nennir að gera við hluti, fólk sem 

kann að segja sögur,  og einfaldlega fólk sem gefur af sér ást og umhyggju.  Við þurfum fólk sem 

þekkir heimahagana og hefur siðferðislegt hugrekki til að berjast fyrir heimi sem er manneskjulegur 

og við getum búið í með sóma.  Við þurfum að hlúa að þeirri þekkingu, menningu og sögu sem er í 

heimabyggð því það eykur skilning okkar á því hvaðan við komum og eigum þar af leiðandi 

auðveldara með að sýna samkennd, virðingu og að setja okkur í spor annarra.  Því þó maðurinn haldi 

að samtímamenning  hafi náð hátindi sínum á afrekaskrá hans þá fer slíkt víðs fjarri því við lifum í 

raun á tímum sundraðar menningar í stað menningar sem einkennist af samkennd og samhjálp, 

umhyggju og andlegri næmni (Orr, 1994, bls. 12). Slíkar hugmyndir um menntun hafa mikil áhrif á 

það hvers við væntum af henni en líkt og Orr nefnir að þá er afar brýnt að sú þekkingarsköpun sem 

verður til sé ekki klofin frá manneðlinu og að innsæið og samkenndin fyrir umhverfinu sé ávallt 

samstíga þeirri framþróun sem á sér stað.    

 Menntun verður því samkvæmt Orr að standa fyrir því að vera umhverfismennt svo að 

nemendur átti sig á að þeir séu hluti af jörðinni. Einnig telur hann, líkt og hugmyndir forn-Grikkja 

gengu út á, að menntun snúist ekki um að ná leikni í ákveðnum námsgreinum heldur frekar að ná 

tökum á sjálfum sér, líkt og Sókrates reyndi með samræðutækni sinni að sækja þekkinguna innan frá.  

Ennfremur telur hann að  þekkingarsköpun fylgi sú ábyrgð að hún sé vel notuð í þágu sem flestra á 

jörðinni og að við getum ekki sagst vita eitthvað fyrr en við skiljum áhrifin sem sú vitneskja hefur á 

fólk og samfélag þeirra.  Mikilvægt sé því að þeir sem starfa innan skólastofnana líti á sig sem 

fyrirmyndir og verði þær manneskjur að vera vakandi yfir því hvernig þær horfi á hlutina og nálgist 

viðfangsefnin í samhengi, af heilindum og hugulsemi þar sem litið sé á innihald til jafns við aðferðir 

til náms (Orr, 1994, bls.12). 

  Þessar hugmyndir hans um inntak menntunar eiga mjög vel við í dag þó rúm 20 ár séu síðan 

þær komu fram.  Menntun sem lykill að framtíðinni hljómar kunnuglega fyrir okkur mörgum og 

sjáum við flest framtíð barna okkar í gegnum hana.  Inntak menntunar verður því að vera okkur 

öllum ljós því ef við vitum um hvað hún á að snúast, vitum við einnig hvernig framtíð við viljum 

eiga.   

Líkt og bók Guðmundar Finnbogasonar, Lýðmenntun, þá var hún lykill að hugmyndum um 

menntun heillar þjóðar, sem þá var meira og minna ómenntuð og því var sú bók afar mikilvægt 

innlegg í menntamál þess tíma.  Í dag höfum við allt aðrar forsendur því nánast allir ganga eða vilja 

ganga menntaveginn og því afar mikilvægt að menntun skili af sér manneskjum sem bera hag slíkum 

málefnum samtímans fyrir brjósti líkt og verndun lífríkis og jarðarinnar og þeirra sem hana búa, 

öðruvísi eigum við litla og öllu fátæklegri framtíð fyrir okkur.    

  Í Aðalnámskránni er slík áhersla lögð til grundvallar menntunar til sjálfbærni.  Umhverfið 

og þar með náttúran umlykja allt mannlegt samfélag og getur sjálfbær þróun ekki átt sér stað nema 

innan þeirra takmarkana sem vistkerfi jarðar setja okkur.  Þar er lagt uppúr skilningi nemenda á 

lögmálum náttúrunnar og það að þekkja hana, skilja og virða bæði vegna sjálfgildis hennar og þeirrar 

þjónustu sem hún innir af hendi við mannfólkið (Aðalnámskrá, 2012, bls.18).  Slíkur skilningur 

einsog hér er lýst kallar á ný viðhorf innan skólakerfisins og nýja nálgun á viðfangsefnin svo að 

menntun með sjálfbærni að leiðarljósi nái fram að ganga.   Þar skiptir miklu máli að ferlið, 

samræðan, sköpunargáfan og mennskan séu í fyrirrúmi þar sem gildismat, sjálfsmynd og viðhorf til 

lífsins byggist að verulegu leyti á þeim þáttum.  Við þurfum hugrekki til að breyta og leyfa menntun 

að taka slíka stefnu þar sem manngæska og samband manneskjunnar við veröldina eru sett til 

grundvallar í allri þekkingarsköpun. 

3.3    Menntun í Nærumhverfinu 

Í Bandaríkjunum hafa sprottið fram fjölbreyttar menntastefnur sem hafa reynt að taka á svipuðum 

viðhorfum og markmiðum og hér er lýst.  Ein þeirra sem tekur m.a. á mikilvægi samspils skóla og 

samfélags er ,,Place-based Education” sem ég kýs að kalla ,,Menntun í nærumhverfinu”. Þar er 

nærumhverfið útgangspunktur námsins, saga þess, umhverfi, menning, náttúra og hagkerfi.  

Samfélagið leggur til námsvettvang og verkefni nemendanna skapast af þörfum þess og hagsmunum.  

Íbúar taka höndum saman og gegna hlutverki bjargráða sem kemur í hvers kyns formi menntunar og 

kennslu.   Þessi staðbundna áhersla felur í sér kraft og áræðni til að tengja nemendur við hið 

fræðilega, tengja raunveruleg gildi við vitsmunalega þekkingu og þar með efla einlæga 

samfélagshæfni þar sem virðing og lífsgæði í samfélaginu eru leiðarljósið (Smith, og Sobel, 2010, 

bls. 23).  Slík hugmyndafræði tengir nemendur ekki eingögu landfræðilega við menningu sína heldur 

sérstaklega þeirri tilfinningu fyrir því hvað það er að vera heima, það að finna sér stað í tilverunni.  

Þessi tilfinning styrkir nemendur í þeirri hugsun að varðveita það umhverfi og þá menningu sem við 

sprettum úr og þar með sjálfsmynd hvers og eins.  Það sem býr í hjartanu, tilfinningin, er sá grunnur 

sem við búum eilíflega að og á að vera leiðarljósið í lífinu sem reynist ekki alltaf einfalt að lifa.  Með 

þessu móti verða nemendur meðvitaðir um umhverfi sitt og tengjast mikilvægum stöðum einsog 

landslagi, byggingu,  þyrpingu, fólki tengt ákveðnum stöðum eða jafnvel listaverki og eiga þar með 

betur með að skynja þau áhrif sem það getur haft á sjálfsmynd þeirra. 

David Sobel, einn af sporgöngumönnum  Menntunar í nærumhverfinu,  lýsir vel hvernig 

bærinn iðar af lífi þegar nemendur flykkjast út fyrir skólastofnunina og nýta nærumhverfið í kennslu.  

Þar má sjá hóp nemenda í skógi í nágrenninu að skoða tré og ástand þeirra og hvar sé best að grisja, 

annar hópur er staddur við ána sem rennur í gegnum bæinn og eru að taka sýni úr vatninu og sjá 

hvort súrefnismagnið sé nægt fyrir silungastofninn sem þar býr, enn annar hópur hefur fengið inni í 

verslun og endurskoðar netsíðu hennar til að standast markaðskröfur, þar rétt hjá er svo hópur 

nemenda að vinna með arkitekt og stærðfræðikennaranum að skipuleggja og mæla fyrir nýjum garði 

við skólann og svo mætti lengi telja.  Nemendur eru fáir inni í skólastofum en þeim mun fleiri eru í 

vettvangsrannsóknum og fá sterka tilfinningu fyrir samfélaginu sem þeir búa í og hvaða landslag, 

sögu, menningu og staði það hefur að geyma.  Íbúar taka þar af leiðandi þátt í náminu og menntunin 

verður til þar sem þessir tveir heimar mætast, skólastofnunin og samfélagið og umhverfið þess 

(David Sobel, 2005). Með því að efla slík tengsl nemenda við staði í nærumhverfinu fá þau betri 

tilfinningu fyrir því hvað það er að lifa og að við séum öll partur af sameiginlegum heimi.  Slík 

vitund ýtir undir samkennd og virðingu gagnvart umhverfinu og hvert öðru.   

 Ýmsir fræðimenn hafa velt fyrir sér inntaki þessarar menntastefnu og hafa sumir 

gagnrýnt hana með þeim hætti að hún sé einhvers konar nafnleysa sem hægt sé að túlka á margan 

hátt.  Það grafi undan styrk hennar og því sé hægt að ofnota hugtakið í of víðu samhengi líkt og 

hugtak sjálfbærrar þróunar hefur þurft að glíma við síðustu ár (Smith, 2010).    

Í grunninn byggir hugmyndafræðin á umhverfismennt sem tengir saman skólastofur og ýmsa 

grunnþætti samfélagsins og tengir menntunina þar með við raunverulegt og hversdagslegt líf.  

Reynslan af náminu leikur þar stórt hlutverk, bæði öðlast nemandinn nýja reynslu en nýtir einnig 

persónulega lífsreynslu sem gefur af sér nýja þekkingu og sýn  á lífið og tilveruna. Slíkt námsferli 

styrkir sjálfsmynd nemandans og ýtir undir viðhorf sem einkennast af virðingu og samkennd við 

umhverfið. Slík reynsla var einn af lykilþáttum kenninga John Dewey um menntun. 

4  Staðir 

Í skrifum mínum hér á undan hafa hugtökin reynsla og staður komið reglulega upp.  Staðir í lífi fólks 

eru mikilvægir og þá sér í lagi reynslan sem verður til við það að dvelja á stað.  Þannig eru þessir 

tveir þættir nátengdir og hafa mikla þýðingu fyrir manneskjuna og þroska hennar.  Einnig hef ég í 

skrifum mínum fjallað um  reynsluna sem lífæð menntunar.   Því langar mig hér á eftir að fjalla nánar 

um þessa tvo mikilvægu þætti.  Annars vegar fjalla ég um reynslu í sambandi við menntahugtakið og 

hins vegar fjalla ég um staði og hvernig þeir birtast okkur. 

4.1   Mikilvægi reynslunnar í menntun 

Líkt og áður hefur verið tæpt á var mikilvægi reynslunnar í menntun eitt af megin viðfangsefni John 

Dewey.  Virk lífsreynsla, sem í hans augum var áhrifarík reynsla sem hvetur til virkni, var að hans 

mati forsenda þess að nemendur gætu mögulega orðið fyrir menntun (Dewey, 2000).  Hugtakið 

reynsla er meðal annars það sem hefur áhrif á þá þætti manneskjunnar sem móta þekkingarheim 

hennar og veruleika og verður að þeirri tilfinningu sem reynsluheimurinn byggir á (Tuan, 2003).   

 Líkt og Jóhanna Einarsdóttir  (2010) bendir á í bókinni John Dewey í hugsun og verki þá er 

reynsla í huga John Dewey bæði sem virkt og óvirkt ferli. Eðli reynslu felur í sér báða þessa þætti 

sem tvinnast svo saman á ákveðinn hátt. Virki þátturinn felur í sér þá reynslu að reyna eitthvað, í 

merkingunni að gera tilraun,  en óvirki þátturinn felur í sér þá reynslu að verða fyrir einhverju.  Þessi 

víxlverkun er því  blanda af því að gera eitthvað, vera virkur í reynslunni og að taka við einhverju og 

vera þar með óvirkur.  Reynslan sprettur þó ekki úr tómarúmi heldur verður til við ákveðnar 

aðstæður,  sem eru ,,uppsprettur utan við einstaklinginn sem verða tilefni reynslu” (Jóhanna 

Einarsdóttir og Ólafur Páll Jónsson, 2010, bls. 59).  Við slíka reynslu öðlast einstaklingurinn innsæi 

og visku  sem hann nýtir sér í virku samspili sínu við umhverfi sitt (Jóhanna Einarsdóttir og Ólafur 

Páll Jónsson, 2010, bls. 59).  Reynslan getur því verið margbreytileg og hefur þar af leiðandi margs 

konar áhrif og mismótandi áhrif á þroska hverrar manneskju eftir því hversu mikið hún hefur lært af 

henni.  Reynslan tengist því m.a. hæfileikanum að læra af því sem hefur gerst. Hún er þó alltaf 

lærdómur í sjálfu sér byggð á atburðum, mótun tilfinninga og hugsana, hún er og verður lífsreynsla.     

 Upplifun manneskjunnar af því að dvelja á stað er ein slík reynsla, þar sem sú skynjun leiðir 

af sér blöndu af tilfinningu og hugsun (Tuan, 2003). Staðir í lífi fólks eru persónubundnir og mótandi 

og hafa mikil áhrif á það hvernig við upplifum umhverfið, hvaða tilfinningar við berum til þess, 

hvaða reynslu við tökum með okkur og hvernig á endanum þekkingarsköpun verður til. 

4.2  Hugtakið Staður 

Staðir eiga stóran þátt í reynsluheimi manneskjunnar og tilraun hennar til að ná fótfestu.  Staðir eru 

fyrst og fremst landfræðilegir, þ.e. áþreifanlegir í formi landslags, bygginga, þorpa eða jafnvel 

fólksins sem byggir staðinn, en staðir geta líka verið í formi listaverks.  Staðir eru umfram allt 

nærandi fyrir sjálfið sem ýtir undir þann vöxt sem við þurfum sem manneskjur.  Slík næring stuðlar 

að styrku sjálfi en í nútímasamfélagi þurfum við stanslaust að minna okkur á hvaðan við komum til 

að halda þeirri fótfestu sem við þörfnumst í glímunni við tilgang lífsins.  Hæfileg blanda af kyrrð og 

hreyfingu, stöðuleika og breytingum, stöðum og rými, menningarlegri fótfestu og sjálfstæðri hugsun 

gefur slíkri fótfestu sterkan grunn og þá tilfinningin að vera heima (Tuan, 2004, bls.4). 

Ef við skoðum stað sem hugtak, felst í því m.a. að hann er rótgróinn, stöðugur og 

áþreifanlegur ólíkt hugtakinu rými sem er sveigjanlegt, hreyfanlegt og óáþreifanlegt. Staðir eru því 

oft tengdir fortíðinni, eru byggingarefni reynslunnar á meðan þráin fyrir frelsinu, hinu óþekkta, býr í 

rýminu og beinir okkur í átt til framtíðar sem óskrifað blað.  Að dvelja á stað og sú reynsla sem 

verður til af þeim tengslum sem skapast, byggir smám saman upp þann grunn í sjálfsmynd okkar 

sem við sækjum í þegar leita á svara við áleitnum spurningum.  Slíkir staðir verða því mikilvæg 

næring fyrir fótfestuna í lífinu og gildismatið, á meðan þráin eftir frelsinu og hinu óþekkta býr í 

rýminu. Einsog áður segir tengist staður persónulegri upplifun og getur hann birtst okkur í ýmsu 

formi og myndum sem fléttast svo við eigið minni og reynslu. Staður er því ávallt hluti af stærra 

samhengi og hefur að geyma bæði vídd og dýpt.  Hver staður í lífi fólks er jafnt persónulegur sem 

opinber og er fullur af mannlegum sögum og minningum.  En staður snýst líka um tengsl hans við 

fortíð, nútíð og framtíð og því sem umlykur hann, hvernig hann myndaðist, hvað gerðist og hvað 

mun gerast þar (Lippard, 1997, bls. 7). 

Staður sem við tengjumst og þær tilfinningar og minningar sem þar verða til skapar nýjar 

tengingar og þar með nýja reynslu sem minnir okkur á mennskuna.  Líkt og Dewey lagði áherslu á 

var reynslan mikilvægur grunnur menntunar og má því segja að mikilvægir staðir í lífi fólks hafi 

ákveðið gildi í menntun þess.  Guðmundur Finnbogason lýsir einnig  áhrifum reynslunnar á menntun 

og því hvernig hún ummyndast í minningu með hjálp ímyndunaraflsins og gefur að lokum af sér 

nýja reynslu.  Með því skapast víðara sjónarhorn og ný þekking og gildismatið mótast (Guðmundur 

Finnbogason, 1907). 

 Þeir staðir sem við heimsækjum á lífsleiðinni móta að vissu leyti menningarbakgrunn okkar, 

festa ræturnar og móta okkur sem manneskju og verða þannig ein leið til að skilja heiminn.  Í bók 

Paolo Freire, Pedagogy of the heart, lýsir hann á einlægan hátt hversu mikils virði bakgarðurinn á 

æskuheimili hans var honum.  Hann leit á hann sem griðastað, þar sem hann gat fengið frið og verið 

með sjálfum sér og leitað í eigin viskubrunn, þetta var staður sem hann fann að hann átti heima á.  

En hann taldi mikilvægt fá frið til að vera einn með sjálfum sér þar sem slík reynsla gæfi af sér 

sjálfsþekkingu sem er nauðsynleg í samskiptum sínum við aðra. Á fullorðinsárum fjarri heimahögum 

var þessi bakgarður einnig mikilvægur, því þá leitar hann í þennan fjársjóðsbrunn æskunnar, 

ræturnar, staðinn þar sem hjartað slær og viskan býr og oft á tíðum frumkraftur hverrar manneskju 

liggur.  Þangað gat hann sótt sinn innri styrk þegar lífið reyndi á því á slíkum stað varð til reynsla 

sem hafði áhrif á lífsgildi hans og viðhorf og mótað hann sem manneskju (Freire, 1998). 

Slík reynsla byggð á lífi hvers og eins er sú mikilvæga reynsla sem hugmyndafræði Dewey 

byggir á og einnig ein af meginstoðum hugmyndafræði Menntunar í nærumhverfinu.  Þar verður slík 

víxlverkun til líkt og Dewey lýsti þar sem nemendur eru annars vegar virkir í tilraunum sínum í 

nærumhverfinu og svo hins vegar það að nýta eigin reynslu sem grunn í þær tilraunir.  Með þessu 

samspili gefst tækifæri til að skapa nýja reynslu og tengjast þar með stöðum og menningu á þeirra 

heimaslóðum enn betur.   

 Upplifun okkar af stöðum í kringum okkur, hvort sem það er í nærumhverfinu eða fjarri 

heimahögum býr stundum til eitthvað nýtt innra með okkur sem við eigum erfitt með að koma i orð.   

Slík reynsla eða upplifun af stað, verður  alltaf persónuleg og óútskýranleg en samt svo skýr í 

áhrifum sínum að sálin verður ekki söm á eftir.  Líkt og Freire lýsti bakgarðinum þá hefur slík 

reynsla öðlast stað í hjarta manns og þar með haft áhrif á sjálfsmynd, lífsgildi og viðhorf. Það, hvers 

virði það er að lifa, verður þannig mótað af þeim upplifunum.  Með því að nýta slíka reynslu og þar 

með lífsgildi í menntun sinni á hver einstaklingur meiri möguleika á að skilja efnið sem um ræðir og 

fær einnig sterkari hvata fyrir því sem læra skal. 

Menntun ætti því að vera samofin reynslu hvers og eins, hversdeginum einsog hann kemur 

einstaklingnum fyrir sjónir.  Menntun er því ferli sem er nátengd persónulegri lífsreynslu og skapast 

þegar við tengjum saman innri veruleika sem verður til við reynsluna og staðinn sem hún fæðist á og 

þann ytri sem tengir okkur við umheiminn, rýmið sem umlykur staðinn.     

4.3  Náttúran og gildi hennar sem staður 

Upplifun okkar á náttúrunni er gott dæmi um slíka persónulega reynslu. Upplifun okkar af henni 

verður því að mikilvægum stað fyrir manneskjuna því flestir ef ekki allir hafa einhverja reynslu af 

henni. 

 Náttúran er í eðli sínu bæði hversdagsleg og upphafin með víðerni og miklum andstæðum.   

Náttúran umlykur allt mannlegt samfélag og þannig minnir hún okkur stanslaust á tilvist sína.  

Náttúran, móðir jörð, hefur þá sérstöðu að vera í senn síbreytileg, óútreiknanleg og óendanleg, flókin 

og einföld og svo yfirgengilega stór en í senn svo agnar smá.  Upplifun okkar af henni og sú 

tilfinning sem myndast í gegnum þá upplifun er því orðin að þeim stað sem er síbreytilegur og 

óútreiknanlegur. Frá náttúrunni fáum við dýrmæta vitneskju um svo margt sem við kemur sambandi 

okkar við tilveruna.  Á þann hátt, sem reynsla,  gegnir hún mikilvægu hlutverki í menntun hverrar 

manneskju.   

Á Íslandi er villt náttúra verulega stór hluti af landinu og er víðáttan, margbreytileikinn og 

þær miklu andstæður sem einkenna hana, öllu fyrirferðarmeiri hér á landi en gerist annars staðar í 

Evrópu.  Sú sérstaða íslenskrar náttúru dregur að sér ferðamenn hvaðan æva úr heiminum. Á Íslandi 

er stórbrotin náttúran svo eðlilegur hluti af tilverunni að við gerum okkur oft enga grein fyrir því 

hversu mikil áhrif hún hefur á líf okkar og viðhorf.  Tengsl okkar við hana má þó skipta í tvenns 

konar reynslu annars vegar fagurfræðilega reynslu af augnabliki, eins konar undrun,  og hins vegar 

er hún sá staður sem dvalið er á í lengri tíma og verður þar með órjúfanlegur hluti af sjálfsmynd 

okkar.   Líkt og undrunin eða sú fagurfræðilega reynsla (Guðbjörg R. Jóhannesdóttir, 2012) sem við 

verðum fyrir þegar við upplifum eitthvað í náttúrunni og er erfitt að lýsa með orðum. Slík reynsla  

hefur skýr áhrif  innra með okkur því þegar hin innri veröld opnast, finnum við hvernig við dýpkum 

sem manneskjur og tengsl okkar við veröldina  styrkist.  Slík fagurfræðileg reynsla eða undrun, það 

að uppgötva eitthvað sem kemur manni í opna skjöldu, snertir þannig streng í hjarta okkar á óvæntan 

hátt og við finnum að eitthvað situr eftir í sálinni.  Aftur á móti þegar við dveljum á stað líkt og 

Freire lýsti bakgarðinum sínum þá hefur slíkur staður áhrif á þá reynslu sem við verðum fyrir og 

festir ræturnar og er hluti af þeim bakgrunni sem við sækjum í þegar á reynir í lífinu. 

 

4.3.1 Viðhorf mannsins til náttúrunnar 

Í hugmyndum mannsins um sjálfan sig endurspeglast oft viðhorf hans til náttúrunnar og því er 

mikilvægt að hann gleymi ekki þeirri staðreynd að hann sé jarðarbúi og því hluti af lífkerfinu.  

Einsog staðan er í dag hefur maðurinn gengið of langt í nýtingu sinni á auðlindum jarðar og því ekki 

staðið vörð um hag þeirra sem þurfa að lifa hér á jörðinni. Náttúruvernd er því eitt brýnasta 

baráttumál tuttugustu og fyrstu aldarinnar,  því með áframhaldandi ofneyslu og ofnýtingu mun forði 

jarðar duga skammt. Náttúruvernd snýst því um bætta lífshætti mannsins og hvernig hann verður að 

breyta hugsunarhætti sínum og lífsmynstri svo náttúran, hann sjálfur og lífkerfið allt njóti góðs af.   

Ef náttúruvernd er fyrst og síðast mannvernd, þá er hún siðvæðing og snýst um virðingu fyrir lífi, 

komandi kynslóðum og sköpunarkrafti Móður jarðar (Guðmundur Páll Ólafsson, 2013, bls. 430). 

Það er því mikilvægt að beina sjónum okkar að grunninum í samfélaginu og hlúa að 

bernskunni þar sem við einbeitum okkur fyrst og fremst að því að dýpka okkur sem manneskjur svo 

að sjálfsprottin þörf til að varðveita og vernda verði sjálfsögð í lífsviðhorfum okkar.  Því ef menntun 

okkar felst m.a. í því að finna hvers virði það er að lifa í þeirri heild sem lífkerfið er, þá verður sú 

upplifun sem við verðum fyrir í náttúrunni að leika eitt af lykilhlutverkunum í þeirri leit.   

Breski mannvistar-og landfræðingurinn Tim Cresswell hefur fjallað um tengsl mannsins við 

staði og rými en hann segir meðal annars að þegar við dveljum á stað verðum við fyrir upplifun sem 

tengir saman hina andlegu upplifun og heimspekilegu við heim náttúru og manna (Cresswell, 2004). 

Slík tengsl hafa þannig þýðingu fyrir mennskuna og gefur staðnum þá dýpt sem fær manneskjuna til 

að tengja við hann.  Þetta er mikilvægt þegar við horfum til þeirra þátta sem móta lífsviðhorf okkar 

og tengir saman heim menntunar við lífsreynslu líkt og John Dewey taldi mikilvægt.   

4.3.2  Fagurfræði landslagsins 

Guðbjörg Jóhannesdóttir umhverfisheimspekingur hefur einnig fjallað um tengsl mannsins við 

landslag og fagurfræðilegt gildi náttúrunnar og það hvernig upplifanir okkar af því að dvelja í 

náttúrunni hefur áhrif á mótun gildismatsins. Í doktorsverkefni sínu veltir hún fyrir sér þessu 

sambandi og byggir niðurstöður sínar m.a. á viðtölum við fólk úr skipulögðum jöklaferðum á hálendi 

Íslands, fyrirbærafræðilegum lýsingum og þátttökuathugunum í sömu ferðum (Guðbjörg R. 

Jóhannesdóttir, 2011).  Hún nefnir m.a. að þegar við upplifum sterkar tilfinningar í náttúrunni þar 

sem náttúran sjálf breytist í frelsið og ógnaraflið að þá fæðist ný reynsla sem fær mann til að stækka 

og minnka í senn. Landslag hefur því meiri og dýpri merkingu en sú fagurfræði sem birtist í skynjun 

okkar t.d. á formi og litum og er það m.a. við slíkar aðstæður sem við tengjumst stað djúpstæðum 

böndum og dýpkum okkur þar með sem manneskjur (Guðbjörg R. Jóhannesdóttir, 2012). 

 Við búum ekki í landslagi, við horfum á það og dáumst að því og þó við dveljum jafnvel í því um 

stundar sakir og verðum þá um leið hluti af því þá telst slík upplifun af landslagi fagurfræðileg 

(Cresswell, 2008).  Því í gegnum upplifun mannsins af því að vera í landslagi birtist okkur hvernig 

maður og náttúra mætast og renna saman í eitt, og er maðurinn þannig orðinn hluti af landslaginu 

sjálfu.  Slík tengsl lýsa einnig þeim tengslum mannsins sem honum er gefið að geta átt í við 

veruleikann. Páll Skúlason lýsir slíkri upplifun  í bók sinni Hugleiðing um Öskju og segir að ,,þegar 

ræða skal grunntengsl við veröldina býr hver og einn í einkaheimi sinnar reynslu og getur með engu 

móti tjáð hana öðrum með vitrænum hætti” (Páll Skúlason, 2005, bls.29).   

 Fegurð er augnablik þar sem hversdagslegir hlutir líkt og fuglasöngur, landslag eða hvað annað sem 

grípur athygli manns fá mann til að staldra við og finna áhrifin sem verða við slíka upplifun og 

skynjun. Slík fagurfræðileg nálgun til náttúrunnar  sem við upplifum, þegar við finnum að sálinni og 

innra lífinu er fullnægt, opnar fyrir nýjar tengingar og það að skilja að náttúran er hluti af 

veruleikanum.  Slík reynsla gefur af sér umhyggju því þegar manneskjan upplifir eitthvað sem fær 

mann að dvelja við kemur löngunin til að lenga augnablikið og jafnvel endurtaka það.  Hún styrkir 

okkur einnig í  þeirri hugmynd að það sem snertir við okkur og er hluti af reynsluheimi okkar ýtir 

undir þá löngun til að vernda og ósjálfrátt taka þátt í að bæta (Guðbjörg R. Jóhannesdóttir, 2012).  

Slík reynsla tengir okkur við staðinn og býr þannig til nýja reynslu og nýjar tengingar líkt og Dewey 

taldi gegna lykilhlutverki í menntun manna.   Þessi reynsla er einnig afar mikilvægur þáttur í 

menntun til sjálfbærni og styrkir einnig hugmyndir Tuans að viðhorf manns til umhverfisins skapist 

að miklu leyti af þeim stöðum sem hann upplifir og myndar samband við (Tuan, 1977).   

 Í Menntun í nærumhverfinu gegna staðir mikilvægu hlutverki og með því að tengjast því umhverfi 

sem börnin eru hluti af og að læra í gegnum upplifun sína af því,  tengja þau betur við eigið líf  og 

öðlast þar með dýpri skilning á viðfangsefninu.  Það er því afar mikilvægt að börn læri fljótt að 

mynda slík tengsl við náttúruna því þá eiga þau meiri möguleika á að skilja út frá eigin reynslu einn 

af grunnþáttum sjálfbærrar þróunar,  að virða og vernda náttúruna bæði vegna sjálfgildis hennar en 

einnig til að skerða ekki möguleika komandi kynslóða til að fullnægja sínum þörfum.  Slík 

tilfinningaleg tengsl við náttúruna hafa djúpstæð áhrif á sálarlífið og mótar þar með sjálfsmynd 

manneskjunnar og gildismat. Slíkt er mikilvægt þegar við tölum um menntun.    

4.3.3 Listaverk og gildi þeirra sem staður 

Þó að landfræðileg tengsl snúist m.a. um þá upplifun að eiga heima á jörðinni og jafnvel að festa 

rætur og finna sér stað, þá getur upplifun á listaverki verkað með svipuðum hætti. Listaverk er eins 

konar myndrænn staður (Tuan, 2004).  Listaverk sem slíkur staður nærir okkur og styrkir því ef það 

snertir okkur gefur það til kynna hver við erum (Tuan, 2004).   Upplifun okkar af listaverki fær 

fjölmargar tengingar og ólíkar tilfinningar til að spretta fram sem við eigum oft ekki orð yfir en 

snerta okkur djúpt.   Það er þó tilfinningin að uppgötva, að finna sér stað í slíkri upplifun sem er 

sterkust og leiðir ávallt til nýrrar reynslu og nýrra tenginga. Þegar við upplifum slíkt hefur það 

djúpstæð áhrif og við fyllumst þrótti, líkt og flóðgátt opnist einsog áður hefur verið lýst.    

 John Dewey fjallaði sérstaklega um þá reynslu sem við upplifum í listum.  Philip W. Jackson 

fjallaði um hugmyndir Dewey um samband reynslu og lista.  Í því sambandi nefnir Dewey meðal 

annars að reynsla okkar af listum hefðu þau áhrif að víkka út sjóndeildarhringinn, höfða til 

gildismatsins og  þess hvernig við horfum á heiminn.  Listirnar hefðu þann eiginleika sem reynsla að 

vera nærandi fyrir mannsálina, gætu kennt okkur að hugsa á nýjan hátt og uppgötva nýjar 

tilfinningar.  Þær væru frábrugðnar annarri reynslu að því leyti að listaverkið sem slíkt hefur 

afmarkaða vídd sem skapast af formi þess, litum, hljóðum, áferð, lykt og því sem skapar verkið.  

Listaverk ættu því greiðari aðgang að sjálfinu og því hvernig manneskjan tengist veröldinni í kring 

og því flæði sem hún einkennist af.  Að þessu leyti eru listirnar  því nauðsynleg reynsla í menntun 

barna okkar því þær hefðu greiðan aðgang að skynjun og tilfinningum og skapaði þar með reynslu 

sem hefði skýr áhrif á bæði innra líf manneskjunnar og tengsl hennar við tilveruna utan hennar 

(Jackson, 1998).   

Staður og sú tilfinning að eiga sér stað eða tengjast stað, líkt og listaverk, byggingar, þorp eða 

upplifun af náttúrunni getur gefið okkur, eru einsog áður segir mikilvægar forsendur fyrir því hvernig 

gildismat og lífsviðhorf mótast en einnig hvers konar tengsl hún myndar í framtíðinni og hvert hún 

stefnir.   

Listaverk gefa tilefni til gagnrýnnar umræðu, vekja upp spurningar um málefni líðandi 

stundar og ýta oft við sjálfgefnum gildum samfélagsins.  Sem slíkt getur listaverk með áhrifaríkt 

inntak haft mikil áhrif, bæði á samfélag en einnig á manneskjuna sjálfa.  Hún getur vakið upp 

tilfinningar og minningar, búið til ný tengsl, hjálpað okkur að sjá hversdagslega hluti í nýju ljósi og 

vakið upp spurningar,  hvers kyns sem upplifunin er, þá situr eftir ný reynsla og ný sýn sem dýpkar 

okkur sem manneskjur.  Slík upplifun er það sem við gætum kallað menntun.   

4.3.4  Rannsókn sem sköpunarferli 

Í augum Sókratesar var það ferlið sem samræðan gaf af sér mikilvægara því en að vita hvert hún 

stefndi.  Í listsköpun fer sams konar ferli að stað, þar sem flæði rannsóknar og innsæis spilar saman 

við reynsluna. Slíkt sköpunarferli er virk reynsla og sem slík er hún mikilvæg í allri menntun.  Staðir 

sem við dveljum á  gefa okkur tækfæri til rannsókna stórra sem smáa, hvort sem það er uppí risi 

heima hjá þér eða niður í kjallara, úti í garði eða inni í bílskúr.   Sjálf náttúran býr einnig til ótal 

tækifæri til rannsókna hvort sem það eru plöntur, form, litir, efni, tilfinning, fjarlægð og nálægð, 

hljóð eða áferð. Þessi rannsóknarferli veita okkur tækifæri til að dvelja við og tengja við eigið líf, 

festa rætur á þeim stað og búa til minningar. Þannig opnast ný veröld og ný tækifæri.   Dvöl á stað 

gefur okkur því tilefni til slíkra rannókna, sem dýpkar tengsl okkar við hann og ýtir undir viljann til 

að vernda hann. Slík reynsla í nærumhverfi gerir okkur betur í stakk búin til að sjá stóru myndina og 

setja okkur í samhengi við veröldina í kringum okkur (Lippard, 1997). 

  Í Menntun í nærumhverfinu er snert á mikilvægum þáttum er varða sjálfbærni, gildismat og 

sjálfsmynd manneskjunnar sem miðar m.a. að því að gera okkur virk í lýðræðislegu samfélagi.  Það 

má að vissu leyti segja að lýðræðið felist því í rannsókninni sjálfri, þar sem hver einstaklingur beinir 

sjónum sínum að því hvar ástríða hans og innri fullnægja liggur og dregur hann áfram. Því þau tengsl 

sem myndast í ferlinu gefa af sér þörf til að vernda og þar með að taka þátt.  Rannsóknarferlið sjálft 

er þannig upplifun í sjálfu sér og gefur af sér nýja reynslu og sýn á lífið og verður hið menntandi afl 

sem við þurfum svo sterkt á að halda sem manneskjur.     

4.4 Listsköpun og menntun   

  Að mörgu leyti má segja að listamenn með listsköpun sinni endurspegli tvo þætti sem Dewey taldi 

mikilvæga fyrir menntun og samfélag.  Annars vegar það að vinna með sjálfan sig og reynslu sína í 

viðfangsefni sínu í tengslum við umhverfið og hins vegar það að vera gerandi eigin lífi og vera 

virkur í lýðræðinu með því að skapa listaverk sem getur haft áhrif.   

  Listsköpun er því á vissan hátt þátttaka í lýðræði þar sem málefni samfélagsins liggja þar  oft 

til grundvallar og því sköpunarferli listamannsins hans leið til að bregðast við því.  Í sköpunarferlinu 

fléttast saman eigin áskoranir og reynsla við þann tíðaranda sem hann er hluti af og skapast af því  

samtal listamannsins við umhverfi sitt sem gefur af sér nýja reynslu og nýja sýn á tilveruna og færir 

okkur nær okkur sjálfum. Hins vegar getur sjálft listaverkið ef inntakið er sterkt einnig  haft áhrif á 

viðhorf fólks til margvíslegra mála, velt fyrir sér gildum samtímans, spurt spurninga eða varpað ljósi 

á hliðar lífsins sem eru okkur ekki endilega ljós.   Hvort sem það er slík upplifun af listaverki  eða 

sköpunarferlið sjálft sem á í hlut, verður slík reynsla menntandi og hefur áhrif á gildismatið og 

viðhorf.   

Með því að gera  listsköpun hátt undir höfði í allri menntun með aðferðum samtals og/eða 

rannsókna gefst færi á að vinna með tengsl, viðhorf, innsæi og samfélag í einu vetfangi.  Þar sem 

börn eyða drjúgum parti af deginum í skólum er mikilvægt að þau öðlist slíka reynslu því hún gefur 

þeim tækifæri á að dýpka sem manneskjur og um leið að finna hvers virði það er að lifa.  Slík vinna 

felur í sér fjársjóð þar sem hver nemandi er leiddur áfram af eigin reynslu og tilfinningu og rödd hans 

sjálfs verður uppspretta af því sköpunarferli sem á sér stað.   Listsköpun byggir á ímyndunaraflinu og 

eigin reynslu og gefur nemendum tækifæri til  að tjá sig um málefni líðandi stundar í miðil sem er 

óháður tungumáli.  Með slíku ferli gefst tækifæri til samtals milli ólíkra þátta, þvert á landamæri  þar 

sem ólíkir og óvæntir fletir tilverunnar snertast og áður óþekktur heimur opnast.  Sjálfsvitund 

nemenda styrkist og viðhorf  þeirra breyst (Ásthildur B. Jónsdóttir, 2011).  Skapandi ferli verður því 

að vera stór þáttur þeirrar þekkingarsköpunar sem er fengin úr eigin reynslu en sem slíkt er það 

mikilvægt í menntun ungs fólks.   

Samræða um listaverk veita nemendum möguleika á að læra um sjálfan sig með því að takast 

á við ólíkar tilfinningar og skoðanir sem brjótast fram. Með því gefst tækifæri til rökræðna um gildi 

og viðhorf  þar sem engin ein túlkun eða niðurstaða er réttari en önnur.  Slík vegferð er mikilvæg í 

mótun gildismatsins og sjálfsmyndar og þar með því skapandi ferli sem felst í því að lifa og vera 

virkur þátttakandi í lýðræðissamfélagi.   

Þátttaka í listaverki hefur einnig áhrif á reynslu og menntun þeirra sem taka þátt.  Gjörningar 

sem listform hefur þannig tækifæri til að opna augu fólks (þátttakendum) fyrir öðru sjónarhorni en 

því sem þeir búa yfir sjálfir,  gefur þeim tæki til að hafa áhrif og ekki síður að setja sig inní mál sem 

var áður óþekkt fyrir.  Samfélagsmáttur slíkra verka er ótvíræður þar sem samvinna er lykilþáttur í 

uppbyggingu þess. Þar með opnast fyrir nýjar hugmyndir og lífsýn sem dýpkar manneðlið og 

sjálfsmynd manneskjunnar og það sem fyrir er í mannsálinni öðlast dýpri og jafnvel aðra merkingu. 

  Líkt og Hanna Arendt nefndi að þá þarf til gott ímyndunarafl til að geta séð sjónarhorn og 

stöðu hins því án skapandi hugsunar sjáum við ekki annað en það sem viðkemur okkur sjálfum 

(Arendt, 2011).  Í samfélagi manna sem elur meira á samkeppni en samkennd er slíkur hæfileiki að 

geta séð sjónarhorn hins einn af þeim lykilþáttum sem þarf til að snúa vörn í sókn.   Eitt af 

mikilvægari hlutverkum skólasamfélagsins er því að skapa rými fyrir sköpunarferlið og uppgötvanir 

og tengjast nærumhverfinu með samvinnu og samtali við ólíka hópa og staði innan nærumhverfisins.   

Þar verður hversdagsleg umgjörð skólans að ýta undir glímu við verkefni daglegs líf sem er 

grunnforsenda fyrir því að nám eigi sér stað svo að tengslin sem hver og einn myndar við sjálfan sig 

í slíku úrlausnarefni, rofni ekki.  Líkt og í Menntun í nærumhverfinu þá er það samtalið og sú 

samvinna við nærumhverfið sem er hjartað í öllu námi og þannig komast nemendur í tæri við 

raunveruleg verkefni úr samfélaginu sjálfu og um leið í betri tengsl við sig sjálfa (Sobel, 2005).   Þó 

stundum skapist nú þegar rými fyrir slík hversdagsleg verkefni í íslenskum skólum  þá er það oftast 

undantekning frekar en regla.  Það eru því orð að sönnu líkt og D. Orr lagði til að menntun snúist 

fyrst og síðast um það að dýpka okkur sem manneskjur,  viðhalda þeirri þekkingu sem er til í 

menningu hvers samfélags og að auka manngæsku og samkennd í samfélagi við menn og náttúru 

(Orr, 1994). 

Því verðum við að leggja ríka áherslu á það hvernig við lítum á menntun og hvers við væntum 

af henni.  Ef menntun til sjálfbærni á að gefa af sér breytta framtíðarsýn og einstaklinga sem hafa 

getu og vilja til að hafa áhrif og taka virkan þátt í samfélaginu þá verður að koma til veruleg 

umbylting á menntakerfinu í heild sinni.  Það er ekki menntunin sem slík sem mun bjarga okkur 

heldur menntun af ákveðnum toga (Orr, 1994).  Sú menntun verður að ýta undir listsköpun, 

listarinnar vegna og þess upplifunargildis sem hún hefur uppá að bjóða, en einnig sem 

rannsóknarferli þar sem hugurinn fer á flug, sækir sér reynslu og snýr til baka endurnærður og 

mennskur. 

5  Hlutdeild listamanna í samfélagi 

5.1  Joseph Beuys 

Þýski listamaðurinn og aktívistinn Joseph Beuys (1921-1986) var einn þeirra listamanna sem leit 

svo á að listin væri samofin lífinu og samfélaginu og að hún ætti að vera menntandi í sjálfu sér.  

Hann er einna þekktastur fyrir þá nálgun sína til listsköpunar og  hafði mikil áhrif á samtíma sinn 

með hugmyndum sínum og lýsti verkum sínum sem ,,Social sculpture” eða samfélagsskúlptúr.  Hann 

þótti róttækur í skoðunum sínum á samfélaginu og var hrifinn af kenningum höfundar Waldorf 

menntastefnunar, Rudolf Steiner sem hann setti fram á fyrri hluta 20.aldar (Borer, 1997).   

 Í hugmyndafræði Steiners er lögð áhersla á skapandi umhverfi fyrir nemendur, þar sem nám 

og leikur fer saman við ríkidæmi barnaæskunnar í sterkum tengslum við náttúruna. Ein af 

mikilvægum áherslum í Waldorfstefnunni er að skoða barnið sem eina heild og sinna til jafns 

tilfinninglegum, líkamlegum, andlegum og menningarlegum þörfum hvers barns fyrir sig. Með því er 

ýtt undir skapandi, sjálfstæðan og samfélagslega ábyrgan einstakling sem er tilbúin að takast á við 

samfélag sem tekur hröðum breytingum (Steiner, 1995). Þessi hugmyndafræði og sá mikli áhugi 

Beuys á samfélaginu sem og áhugi hans á sálarfræði leiddi hann fljótt útí kennslu og vildi með því 

leggja sitt af mörkum til að hafa áhrif  á mótun samfélagsins.  Hann hóf kennslu í listakademíunni í 

Dusseldorf 1961 og tók hlutverk sitt sem kennari mjög alvarlega. Hann vildi efla sjálfstæða og 

gagnrýna hugsun nemenda en þótti of umdeildur og var rekinn frá henni nokkrum árum síðar.  Í 

kjölfarið  stofnaði hann eins konar Lýðháskóla lista þar sem miðpunktur kennslunnar var hið 

útvíkkaða listform sem reyndist svo aðalsmerki hans og Fluxus hópsins sem hann var meðlimur í 

(Oxford Art Online, 2010).   

 Hið nýja hugtak um hið útvíkkaða listform gerði skilin skil milli listgreina óljós en máði 

einnig út landamæri milli listarinnar og samfélagsins. Þar sem listin og samfélagið snertust og runnu 

í eitt, birtist hið menntandi afl, listaverkið sjálft.   Hann hélt því fram að sköpunarkrafturinn væri 

hæfileiki sem allir menn byggju yfir og vildi meina að það þyrfti að efla þennan þátt mun meira í 

menntun en hefði verið gert fram til þessa. Hann vildi nota sköpunarkraftinn í þágu samfélagsins, 

brjóta niður landamæri og virkja almenning til þátttöku.  Hið útvíkkaða listform var leið að þessu 

marki og  hugmyndin að ,,Social sculpture” varð til.  Með þessu vildi Beuys  hafa áhrif á samfélagið 

í gegnum listformið en hann kallað þessa hugmynd sitt besta listaverk (Oxford Art Online, 2010). 

 Í verkum Beuys má finna  ákveðna þrá fyrir samhljómi á milli krafta náttúrunnar og 

siðmenningar,  manns og vísinda og lífs og lista.  Hann vildi að hið hversdagslega væri hafið upp og 

að litið væri fyrst og fremst á verkin hans út frá menntagildi þeirra. 

 Þessi viðhorf hans eiga mikinn samhljóm með áherslum Paolo Freire um gagnrýna 

uppeldisfræði.  Þeir vildu báðir virkja hinn almenna borgara til vitundar um mátt þeirra til að hafa 

áhrif á eigið líf og samfélag og ýta við máttleysi almennings gagnvart stjórnvöldum. (Freire, 1970)  

 Slík viðhorf og vitundarvakning er einnig kjarninn í  menntun til sjálfbærrar þróunar þar sem 

gildismat, þátttaka og samvinna eru lykillinn að breyttum lífsstíl í átt til sjálfbærra lífs. 

 Slík vitundarvakning var mikilvæg fyrir Beuys og er eitt verka Beuys 7000 Eikartré sem kallaði á 

þátttöku hins almenna borgara, skýrt dæmi um tengsl lista og sjálfbærni.  Þátttaka er einn af 

lykilþáttum sjálfbærrar þróunar og ýtir undir umræður og getu til að vera virkur í lýðræðissamfélagi.  

Listaverk og þátttaka í umræðu um inntak þeirra, eflir sjálfstæða og gagnrýna hugsun og getur gefið 

af sér nýja sýn á umhverfið og eigið gildismat (Ásthildur B. Jónsdóttir, 2011). 

 Beuys byrjaði á verkinu árið 1982 fyrir alþjóðlegu listsýninguna Documenta í Kassell og er 

þetta verk lýsandi fyrir hugmyndir hans um samfélagsskúlptur.  Það tók 30 ár að fullkomna verkið en 

í verkinu fær hann fjölda sjálfboðaliða til að gróðursetja 7000 eikartré víðsvegar um borgina Kassel.  

Við hlið hvers eikartrés var settur niður steypuklumpur sem átti að sýna hlutföllin við tréð í sífelldri 

breytingu.  Verkið átti að vera viðbragð við sífellt minnkandi skógum  umhverfis Kassel og vildi 

hann sjá breytingar á viðhorfi mannsins til náttúrunnar.  Honum fannst maðurinn vera í einstefnu við 

ruslahaugana, þar sem  sú viðleitni til að gefa til baka það sem fengið hafði verið frá náttúrunni, var 

lítil sem engin (Oxford Art Online, 2010). 

 Þetta samtal sem varð til milli verksins og samfélagsins varð m.a. til þess að vekja borgarana 

til umhugsunar um það hvaða áhrif lífshættir þeirra hafa á gang náttúrunnar. Þar með er verið að 

höfða til gildismats og viðhorfa og menntagildið því orðið ótvírætt.  Það var ekki eingöngu 

hugmyndin sem lá að baki verkinu sem hafði menntandi áhrif á samborgarana heldur einnig 

staðsetning verksins og bein þátttaka fólksins sem hann fékk í samstarf með sér. 

 Sú tilfinning að upplifa sig sem hluta af sköpunarferli verksins, býr til ákveðinn heim sem 

þátttakendur verða ósjálfrátt hluti af og verður þar með hluti af þeim sjálfum.  Verkið verður þannig 

hluti af reynslu af stað sem þátttakendur finna sig vera hluti af, í það minnsta stutta stund.   Því það 

að eiga heima einhvers staðar er ekki endilega bundið þeim stað, landslagi eða byggingu, sem þú 

dvelur á heldur einnig þeirri tilfinningu sem staðurinn gefur þér (Tuan, 1977).  Þekkingin sem verður 

til vekur upp spurningar um gildismat og hlutverk mannsins, í þessu tilfelli, í samspili sínu við 

náttúruna.  Slík menntun  hefur áhrif á manneðlið og dýpkar okkur sem manneskjur. 

Þannig geta listaverk í margs konar formi tekið sér bólfestu í hjarta manns og þar með tengt okkur 

við það sem er okkur svo mikilvægt, að finna okkur í einhverju, að eiga heima einhvers staðar, finna 

samhljóminn.  Listaverk geta því bæði haft þann mátt að sameina okkur og finna okkur stað í 

tilverunni, en einnig sundra eða aðskilja, því í samræðunni sem á sér stað við sjálfan sig eða annan 

mann gefur ávallt möguleika á að skapa nýja reynslu. 

  Getu til aðgerða er einn megin þáttur Sjálfbærrar þróunar og er þetta verk Beuys lýsandi 

dæmi um slíka aðgerð þó Beuys sjálfur hafi ekki verið meðvitaður um slíkt þegar verkið varð til.  

Mörg önnur listaverk hafa slík einkenni  hvort sem um ræðir viðfangsefni listamannsins, beina 

þátttöku annarra í verkinu, inntak þess eða sá minnisvarði sem verkið skilur eftir sig líkt og í 

borgarsamfélagi Kassel. 

 Beuys vildi  efla samborgara sína og vekja þá til umhugsunar um stöðu sína í samfélaginu.  

Hann vildi hvetja þá til að vera virkari og taka þátt í að móta það samfélag sem þeir voru hluti af líkt 

og Paolo Freire beitti sér fyrir en hann taldi að virkari samfélagsþegnar leggðu meira af mörkum til 

framþróunar í heiminum (Freire, 1970).  Slík menntun sem hér um ræðir fæst því víðar en í 

skólakerfinu og má því jafnvel segja að kjarni menntunar liggi í samfélaginu sjálfu  því 

menntastofnanir endurspegla þau gildi sem viðhafast í því samfélagi sem það tilheyrir.   

 Þegar skilin á milli listaverksins og samfélagsins eru óljós verður til áhrifaríkt samtal og  um 

leið mikilvægt innlegg í menntun til sjálfbærni. Það er mikilvægt fyrir samfélag okkar að byggja upp 

þá lífsýn hjá manneskjunni sem einkennist af samkennd, virðingu og kærleika.  Það getur þó verið 

erfitt að kenna nema hver og einn fái tækifæri til að rannsaka sitt eigið sjálf í gegnum raunveruleg 

verkefni líkt og listsköpun gefur af sér,  í gegnum lífsreynsluna sjálfa og samveru við fyrirmyndir 

með slíka sýn.  Þannig verður reynslan og sú upplifun á þeim stað sem dvalið er á (listaverkið í þessu 

tilfelli), alltaf persónuleg og hefur mótandi áhrif á viðhorf og lífsgildi. Það, hvers virði það er að lifa, 

verður þannig mótað af þeim upplifunum. 

 Hugmyndir Beuys hafa haft áhrif á fjölda annarra listamanna á síðustu áratugum og átt sinn 

þátt í að deyfa skilin á milli lista og samfélags.  Þátttökugjörningar hafa verið viðurkennt listform frá 

því á sjötta áratugnum og eru listamenn enn að takast á við það form í listsköpun sinni.  Í þessu 

samhengi langaði mig að nefna tvö önnur verk sem eru nær okkur í tíma.   

 Verkin sem ég valdi að fjalla um eru verk Sophie Calle,  Take care of yourself og verk Ólafar 

Nordal,  Fuglar himinsins.  Þessi verk heilluðu mig m.a. af því að þær eru að vinna með hugtök 

einsog samkennd og sameining og því að þær virkja hóp af fólki til að móta verkin ásamt 

listakonunum sjálfum með eigin sköpun, og úr verður eins konar samfélagsskúlptúr.  Þessi verk efla 

þátttakendur til virkni og hafa sterk einkenni samtals, bæði milli listamanns og þátttakenda en einnig 

því samtali sem á sér stað milli manneskjunnar við umhverfi sitt og samfélag. Samtakamátturinn, 

samræðan og samkenndin verða þar yfirsterkari.   

5.2 Take care of yourself 

Franska listakonan Sophie Calle vann verkið Take care of yourself  fyrir Feneyjartvíæringinn 2007 

með þátttöku yfir hundrað kvenna.  Verkið hafði þann formála að Sophie sjálf fékk sent frá unnusta 

sínum tölvupóst sem í stóð að hann vildi enda samband þeirra og endaði bréfið á orðunum, Take care 

of yourself.  Í kjölfarið ræddi hún við tvær vinkonur sínar sem hún svo ákvað að biðja um að greina 

bréfið og skilaboðin sem í því stóð,  hvor útfrá sínu sérsviði en ekki útfrá þeim  tilfinningum sem 

kynnu að spretta fram við lestur þess. Báðar unnu með ritað mál og var útkoman unnin á einhvern 

hátt með textann.  Í framhaldinu var henni bent á fleiri konur sem bentu á fleiri konur  sem allar 

komu sitt úr hvorri áttinni, en þar mátti sjá heimspeking, dansara, leikara, sálfræðing, þýðanda og 

blaðakonu svo eitthvað sé nefnt og á endanum voru þær komnar í töluna 107. Allar unnu þær úr 

skilaboðunum útfrá sínu sérsviði og úr varð stórt og mikið verk þar sem hver kona útfærði textann á 

sinn hátt í ólíka miðla (Viðtal við Sophie Calle, vefheimild).  Konurnar tóku sér þannig hlutverk 

túlkandans eða þýðandans þar sem þær voru staðsettar mitt á milli skilaboðanna og Sophie sjálfrar.      

 Innsetningin Take care of yourself er þátttökuverk þar sem aðrir en listamaðurinn útfærir 

verkið með skýrum reglum listamannsins.  Með slíku verki lýsir hún samstöðu kvenna og 

fjölbreytileika, þar sem mörkin á milli hins persónulega og opinbera rýmis eru óljós, þar sem líf 

listamanns fléttast inní hið samfélagslega og spurningar vakna um það hvenær hans líf er orðið að 

þínu.  Slíkur samruni býr til snertiflöt þar sem ný reynsla brýst út og tengsl manneskjunnar við 

veruleikann dýpkar og þar með hugmyndir hennar um samband sitt við umheiminn.  Samkennd og 

náungakærleikur eflist og ýtir undir eitt af megin gildum í menntun til sjálfbærrar þróunar, að vera 

gerandi í eigin lífi og þar með lýðræðinu sjálfu.  Líkt og Dewey benti á að sá vilji til að hafa áhrif á 

daglegt líf sé viljinn til að hafa áhrif á samfélag sitt og að hann eigi ekki eingöngu að nýta til 

hátíðabrigða þegar stjórnvald leggur það til (Dewey, í Ólafur Páll Jónsson, 2008). 

5.3 Fuglar himinsins 

Sambærileg samfélagsleg nálgun er í verki Ólafar Nordal, Fuglar Himinsins,  þó grunnhugmyndin sé 

af allt öðrum toga.  Þetta verk hennar sem er altaristafla, gerði hún fyrir Ísafjarðarkirkju árið 2007.  

Verkið samanstendur af um 750 leirfuglum sem sóknarbörnin sjálf gerðu í samvinnu við hana sem 

hún raðar uppá altarisvegginn svo þeir virðast á flugi upp til himins.   Ólöf setti upp leirvinnustofu 

fyrir lóugerðina þar sem öllum íbúum Ísafjarðar var boðið að koma og leira sjálfir eina lóu sem 

myndi að lokum mynda eina heild sem í formi altaristöflu (Ólöf Nordal, vefheimild).  Þannig nær 

hún að fanga fjölbreytta og margbreytilega menningu samfélagsins í listaverki sem tákn um 

sameiningu.   

 Verkið hefur sterka samfélagslega vísun og koma þar einnig fram sterk tengsl lista og 

sjálfbærrar þróunar. Verkið er byggt á þjóðsögunni um Lóurnar og lausnarann en í þeirri sögu kemur 

fram að þegar lóan syngur dirrindí, dirrindí þá er hún að lofsyngja skaparann.  Hún kemur 

upphaflega fram í Tómasarguðspjalli en hún hefur einnig fundist í Kóraninum.  Lóan minnir okkur á 

vorið og hækkandi sól en hefur einnig verið kennd við upprisu sálarinnar sem hefur sig til flugs upp 

til Guðs (Fuglar himinsins yfir altari Ísafjarðarkirkju, vefheimild).  Verkið hefur því breiða skírskotun 

til sameiningar og vonar, samvinnu og samkenndar og kærleika sem verkar jafnt á þátttakendur sem 

og þeirra sem njóta þess.   

 Slíkt verk sýnir vel áhrifamátt listsköpunar og það hvernig það ferli og samtal sem listsköpun 

felur í sér,  getur leitt til fjölbreyttrar og gagnrýnnar umræðu og byggt þar með upp eigin reynslu og 

þekkingu (Ásthildur B. Jónsdóttir, 2011).  Verkið er mjög samfélagslegt og sameinar fólk úr ólíkum 

stigum samfélagsins því verður slík samvinna uppspretta nýrrar reynslu og sjálfsvitundin dýpkar. 

6  Vertu einsog heima hjá þér 

Á vormisseri árið 2012 tók ég þátt í námskeiði í Listkennsludeild LHÍ í nánu samstarfi við  

Háskólann í Rovaniemi í Lapplandi. Námskeiðið var byggt á samspili og kenningum sjálfbærrar 

þróunar,  minningaaðferðum Frigga Haug og áhrifamætti ljósmynda.  Námskeiðið var unnið á 

tveimur vikum en fyrri vikan fór fram á Íslandi í mars og sú seinni í Finnlandi í maí.  Í fyrri vikunni 

var  hugmyndafræðin kynnt og verkefni unnin útfrá því.  Síðan fór af stað undirbúningur fyrir 

samsýningu allra þátttakenda sem átti að fara fram í síðari vikunni í Rovaniemi í Finnlandi. 

 Á námskeiðinu var meðal annars unnið með um hugmyndir Susan Sontag um siðferði í 

ljósmyndun.  En hún vildi meina að með tilkomu ljósmyndunar hafi mörkin á milli hins persónulega 

og opinbera orðið óljósari og því siðferðislegar spurningar vaknað og hún í ljósi þess talið að 

siðferðislegt innihald ljósmyndarinnar snerti á viðkvæmu svæði tilfinninganna. Ljósmyndin vekur 

upp minningar og getur þyrlað upp sterkum tilfinningum þar sem hún kermur á  eins konar samtali 

við sýn okkar og skilning á heiminum. Þær geta einnig deyft tilfinningar okkar gangvart myndefninu 

með því að taka myndefnið úr samhengi eða endurtaka það.   Þannig geta ljósmyndir haft áhrif á 

sjálfsmynd einstaklingsins og jafnvel skýrt hana sem og sýn hans á heiminn (Parsons, 2009).  Einnig 

var unnið með hugmyndir menntunar til sjálfbærni og Minningaraðferð Frigga Haug. 

6.1   Hugmyndin að baki verkinu 

Verkið mitt Vertu einsog heima hjá þér,  þróaðist útfrá minningu sem okkur var falið að draga upp og 

kynna fyrir hinum þátttakendunum. Minningar eru persónulegar því við kjósum að muna þær fyrir 

einhverjar sakir.  Ég valdi ljósmynd sem hluta af minningu en á henni var mynd af mér brosandi í 

eldhúsinu hjá ömmu og afa í sveitinni.  Þær minningar sem rifjuðustu upp drógu mig áfram í að þróa 

verkefnið en í framhaldinu áttum við að taka ljósmyndir úr umhverfinu sem við gætum tengt við 

þessa ljósmynd sem við höfðum kosið að velja.    

 Ég fór á stúfana og ákvað að taka ljósmyndir af eldhúsgluggum utanfrá í hverfinu.  Ég þurfti 

að hafa mismikið fyrir því að mynda þá en komst einnig að því að í ljósmyndun,  líkt og Sontag hefur 

haldið fram, eru ekki skýr siðferðileg mörk á því hvenær er maður kominn inn fyrir persónulegt 

rými.  Að taka mynd af glugga utan frá virkar saklaus iðja en tilfinningin sem ég fékk þegar ég beindi 

myndavélinni í átt að eldhúsglugga var sú að ég væri að gægjast inn um gluggann og þar með komin 

inná mörk hins persónulega rýmis.   Þá áttaði ég mig líka á að ljósmyndin gefur af sér afmarkað 

sjónarhorn og gefur þannig tómarúm fyrir áhorfandann að fylla uppí rýmið í kringum myndefnið. 

Mér fannst þetta áhugavert og velti í framhaldinu fyrir mér hvar og hvenær hið persónulega og 

opinbera rými renna saman og verða að einu rými sem þó aðeins einn hugur (áhorfandans) hefur 

aðgang að.  Þessar vangaveltur leiddu mig áfram inní rýmið utan myndefnisins sem ég valdi mér þ.e. 

það sem var fyrir innan gluggann og fór ég að hugsa um allar þær sögur og minningar sem gætu átt 

sér þar stað sér stað í eldhúsinu sjálfu.     

 Við þessi tengsl minninga við eldhús og þær minningar sem spruttu fram við það að sjá sjálfa 

mig á ljósmynd í eldhúsi ömmu minnar,  langaði mig strax að skoða þennan stað, eldhúsið, betur.  Ég 

ákvað því að nýta mér minningaaðferð Friggu Haug (1937) að einhverju leyti en sú aðferð byggir á 

því að fá fólk til að rifja upp minningu meðal annars í gegnum ljósmyndir og fá þannig gleggri mynd 

af ákveðnu málefni.   

 Frigga Haug, sænskur félagsfræðingur og femínisti, kom fyrst fram með þessa 

rannsóknaraðferð árði 1987 og vildi þannig ná til hóps kvenna og fá þær til að rifja upp minningu 

sem tengdist ótta (Frigga Haug, 2008). Þessi aðferð er feminísk aðferð í þeim skilningi að hún beinist 

að konum og hvernig konur hegða sér í félagslegum skilningi.  Þess vegna eru frásagnir af reynslu 

þeirra nýttar sem rannsóknaraðferð og þannig reynt að skilgreina heiminn útfrá þeirra augum.  

Minningar, reynsla og frásagnir kvenna geta þannig í bæði þerapískum og fræðilegum skilningi 

breytt sýn þeirra á umhverfi sitt til hins betra og þar með lífsgildum (Jansson, Wendt og Ase, 2008). 

 Það var því þessi femíníski og móðurleg þáttur sem mér fannst ég finna í eldhúsinu sem stað 

og langaði mig að fanga þá umhyggju sem birtist svo skýrt innan þess.  Því ákvað ég að velja konur 

sem ég þekkti bæði lítið og mikið og biðja þær að rifja upp minningu úr slíku umhverfi og nota til 

þess þá aðferð og nálgun sem er sameiginlegt með mörgum konum og  birtist oft í eldhúsi,  

samræðuna sjálfa. Uppúr því sprettur svo frásögn sem byggir á reynslu og tilfinningum hverrar og 

einnar og lýsir upp ákveðin spor sem þær hafa upplifað í sínu lífi.   Með því fannst ég geta nálgast 

gildismatið og hugtakið menntun í þeim skilningi sem Mary Wollstonecraft  heimspekingur lýsti, líkt 

og segir í upphafi ritgerðarinnar, en hún taldi hlutverk kvenna á 19.öld með umhyggju, samveru og 

samræðu vera eitt af því mikilvægasta sem mótar gildismat og lífsýn einstaklingsins (Wollstonecraft, 

1994).  Því taldi hún mikilvægt að konur ættu að menntast því þær hefðu svo mikil áhrif á börnin sín 

í gegnum samveruna.   

 Þó það séu auðvitað allt aðrir tímar nú þá hefur slík samvera,  með sínu nánasta fólki, veruleg 

áhrif á gildismat fólks og það hvernig lífi það lifir.   Þannig má segja að tengsl okkar við stað einsog 

eldhúsið hafi mikil áhrif á það hvernig gildismat okkar mótast og því fleiri staðir sem við tengjumst, 

á þann hátt að okkur líður einsog heima hjá okkur, því sterkari verður sjálfsmynd okkar og skýrari 

lífsýn (Tuan, 2004).  Líkt og segir í kaflanum um Staði,  þá er staður ekki bara hlutur í heiminum 

heldur frekar leið til að skilja heiminn (Ásthildur B. Jónsdóttir, 2011, bls. 4). 

  Ljósmynd af mikilvægum stöðum rifjar upp augnablik liðins tíma og gefur okkur sterka 

tengingu við eigin tilfinningar og reynslu,  minnir okkur á að lífið er ferðalag sem er menntandi í 

sjálfu sér og gefur okkur færi á að uppgötva bæði heiminn og okkur sjálf (Tuan, 2004, bls. 44). Á 

þessu ferðalagi leitumst við eftir að tengjast stöðum bæði landfræðilega og andfræðilega á þann hátt 

sem við köllum að vera heima.  Við finnum hvar rætur okkur liggja í tengslum við staði en einnig líkt 

og í listum  þar sem upplifun verksins gefur af sér samhljóm eða skýra afmörkun frá því en kennir 

okkur að þegar öllu er á botninn hvolft erum við heimilislaus (Tuan, 2004). 

 

    mynd 1 

 Í verki mínu Vertu einsog heima hjá þér vildi ég því skoða þennan stað, eldhúsið og hvernig  

við tengjumst stöðum, umhverfi okkar og fólki. Hvar við teljum okkur eiga heima og hvað það er 

sem fær okkur til að tengja við þá tilfinningu.  Mig langaði að tengja við menningarlegan bakgrunn 

okkar og áhrif þess á gildismat og viðhorf okkar til lífsins. En menning er undirstaða hugmynda um 

sjálfbærni því þar felast hugmyndir okkar um hver við erum og úr hvaða umhverfi við sprettum.   

 Í verkinu fæ ég níu konur til að segja frá  upplifun, sögu eða draumi sem tengist eldhúsi.  Líkt 

og ég lýsti hér áður þá er eldhús oft staður samveru þar sem manneskjan getur bæði afhjúpað sig á 

persónulegan hátt og rýnt í samfélagsmál og opinbera umræðu, staður þar sem hægt er að létta á sér, 

verða fyrir  áhrifum og sýna umhyggju.  Eldhúsið tengist hinu kvenlega, næringu og samvinnu, þar 

sem innsæi og tilfinningar ráða oft för, þar sem móðureðlið er sett á stall (Þórunn Björnsdóttir, 2012).  

Það þýðir þó ekki að þar séu eingöngu konur þvert á móti er þetta einmitt staður þar sem ólíkar 

skoðanir mætast, karla og kvenna, þar sem sumt er gert upp en annað ekki og samtal verður til.  Þetta 

er staðurinn þar sem hið andlega og hversdagslega mætast.  Staðurinn sem við segjum sögur, ræðum 

opinber mál sem einkamál, draumar og þrár koma í dagsljósið og við rennum inní sjálfið um stund.  

Það er m.a. á slíkum stöðum sem við finnum að við eigum heima, þar sem við finnum samhljóminn, 

líkt og allir þræðir tilverunnar hafi stefnt á þetta augnablik, á þennan stað.   

6.2    Minning úr eldhúsi 

Sú sterka minningu úr eldhúsi ömmu minnar gaf af sér álíka stundir og hér er lýst.   Hún býr í sveit 

og þegar ég var barn eyddi ég mörgum stundum hjá henni og afa.  Eldhúsið var hjartað í húsinu og 

þar var oft erill og margt um manninn, mikið skrafað og hlegið og mikilvægar ákvarðanir teknar.  

Allir hjálpuðust að og hvert handtak var mikilvægt.  Í sveitinni tók ég þátt í inniverkum sem 

útiverkum en eitt af mínum hlutverkum fólst  m.a. í því að leggja á borð og ganga frá eftir mat og 

kaffi.  Amma stýrði þessum þætti tilverunnar, að sjá um að allir nærðust á líkama og sál.   Þessi 

staður var hennar staður og það var hennar andi sem sveif yfir, hvort sem var inní skápunum, í 

matargerðinni, í skipulaginu og stemmingunni,  hún breiddi úr sér, var sjálf næringin.   

 Í eldhúsinu voru tveir gluggar, annar sneri útí víðáttuna hinn sneri í átt að fjalli.  Báðir 

gluggarnir sögðu manni eitthvað, gáfu fyrirheit um von þar sem tíminn breyttist í haf.  Samveran var 

jafn mikilvæg á þessum stað og einveran.  Í samverunni flaug tíminn frá manni. Í einverunni stóð 

tíminn í stað.  Þessi minning rifjast upp reglulega og minnir mig á að ég á heima í báðum þessum 

veruleikum.  Þannig get ég sagt að ég hafi átt heima á þessum stað, í eldhúsinu með ömmu, öllum 

hinum, mér sjálfri og gluggunum tveim. Allt þetta bjó til heim sem ég var hluti af og hafði djúpstæð 

áhrif á lífsýn mína og gildismat.  Þessi reynsla er menntun í þeim skilningi og hefur gefið mér þær 

rætur sem ég leita í þegar á reynir. 

 Í gegnum tíðina hefur eldhúsið sem staður haft skírskotun til hins feminíska sem og hins 

pólítíska þar sem staða konunnar innan þess hefur verið sterk.  Á slíkum stað upphefjast  gildi líkt og 

samkennd, kærleikur og hugrekki og næra þá sem viðstaddir eru hvort sem er andlega eða líkamlega.  

Að dvelja á slíkum stað þar sem slíkt flæði og innsæi eru virk öfl í samverunni og hið skapandi afl er 

leyst úr læðingi, gefur mennskunni rými  og býr til reynslu sem við búum að allt lífið.  Slík samvera 

er mikilvægt samtal um mennskuna og það sem gefur lífinu gildi. 

              Mynd 2 

6.3 Framkvæmd verksins   

Þær níu konur sem ég valdi til að segja frá sinni reynslu eða minningu úr eldhúsi, komu úr ýmsum 

áttum og voru á öllum aldri.  En allar höfðu þær orðið á vegi mínum á lífsleiðinni en dvalið við  í 

stuttan eða langan tíma.   Reynsla þeirra úr eldhúsinu lýsti ávallt tengslum þeirra við annað fólk og í 

flestum tilfellum við konur.  Ég hringdi í hverja og eina þeirra og gaf þeim viku til að finna sér 

frásagnarefni og mælti mér svo mót við þær heima hjá þeim í þeirra eigin eldhúsi.  Þar þáði ég kaffi á 

meðan þær komu sér fyrir og við byrjuðum á að spjalla um daginn og veginn því sumar konurnar 

þekkti ég vel en aðrar nánast ekki neitt.  Eftir nokkra stund með þeim fékk ég að taka ljósmyndir af 

hverri þeirra með hönd sína haldandi á kaffibolla. Þegar ég setti svo upptökutækið í gang sagði ég 

þeim að ég myndi sitja þögul við borðið og hlusta, þær væru alfarið með orðið.  Sumar sögðu frjálst 

frá atburði eða upplifun, en öðrum fannst betra að skrifa niður á blað og lesa upp.  Í bæði skiptin sat 

ég á móti þeim og tók hlutverk hlustandans líkt og oft gerist í eldhússpjalli en kinkaði bara kolli án 

þess að segja orð ef frásögnin krafðist þess.   

 Þetta voru dásamlega gefandi heimsóknir og staðfesti þá tilfinningu sem ég hafði sjálf fyrir 

hlutverki eldhússins sem mikilvæg reynsla. Þær lögðu sig allar fram um að láta mér líða eins vel og 

ég gæti í þeirra eigin eldhúsi, að mér liði þannig að ég ætti jafnmikið heima þar og þær sjálfar.   

Umhyggjan í viðmóti þeirra  lýsti upp andrúmsloftið.   Frásagnirnar voru allar mjög persónulegar og 

sóttar mislangt aftur í tímann og það fékk mig til að hugsa hvort slíkar upprifjanir og minningar séu 

ekki líka nærandi fyrir þær sjálfar. Það minnti mig líka á þær stundir úr eldhúsi ömmu þar sem 

kunnugar sem ókunnugar, málglaðar sem þögular manneskjur sátu við eldhúsborðið, drukku kaffi og 

deildu með okkur samverustund.  Í minningaraðferðum Frigga Haug er m.a. talað um að þegar 

minningar eru rifjaðar upp leiðir það af sér ný sjónarmið og nýja sýn á það hvernig þú sérð heiminn 

(Haug, 2008).  Því það eru slík augnablik sem búa til minningu um það sem þegar eitthvað gerist 

innra með manni líkt og Páll Skúlason lýsir í bókinni Hugleiðing um Öskju, eitthvað, sem að orð ná 

ekki að lýsa. (Páll Skúlason, 2005). 

 Þessar níu frásagnir setti ég svo inná  stereo hljóðrás og hlustaði á hverja og eina þeirra vel og 

vandlega.  Ég varð að koma þeim yfir á ensku vegna sýningar erlendis og ákvað að nota hráa 

þýðingartækni þar sem ég þýddi beint það sem ég heyrði án þess að skrifa neitt niður, líkt og túlkar 

gera.  Ég setti svo aðra stereorásina á íslensku og hina á ensku svo að hægt væri að heyra báðar rásir í 

einu, bæði tungumál, báðar raddirnar, mína og þeirra.  Þannig var ég orðin miðill á  milli kvennanna 

og hlustandans, ég var orðin túlkandi e.k. boðberi þessarar persónulegu upplifunar íslenskra kvenna 

sem umheimurinn  hafði nú aðgang að á ensku.   

 Með þessu móti opnast persónulegur heimur þessara kvenna fyrir  umheiminum og 

persónulegt rými breytist í opinbert. Eldhúsið var orðið úthverft.  Við slíkan samruna verður til nýr 

staður, nýr flötur þar sem nýjar vangaveltur um tilveruna vakna. Þannig tengjast lönd og 

menningarsvæði með þýðandanum og nýir heimar og hugmyndir flytjast á milli fólks og gleðja 

þannig manneskjur.  Með því getur aukin þekking og skilningur milli þjóða aukið umburðarlyndi í 

garð annarra og þar með  leitt til betri heims (Jón Kalman Stefánsson,  2012). 

6.4   Uppsetning verksins 

Ég setti verkið upp þannig að ég kom fyrir dúkuðu eldhúsborði með tveimur stólum, tveimur bollum 

og diskum og tveimur heyrnartólum við sitthvorn bollann.  Ég hengdi svo fyrir ofan borðið níu 

ljósmyndir af hönd og bolla hverrar konu fyrir sig. Á opnun gerði ég svo gjörning þar sem ég bauð 

uppá heimabakaða marmaraköku og kaffi á meðan gestir settust niður og hlustuðu á frásagnirnar.  

Þar reyndi ég að láta gestum líða einsog heima hjá sér með því að taka vel á móti þeim og veita þeim 

næringu, kaffi og heimabakaða marmaraköku.  Frásagnirnar sjálfar höfðu svo sín áhrif því gestir áttu 

margir auðvelt með að tjá eigin minningu úr eldhúsi eftir að hafa hlustað á frásagnir kvennana.  Við 

þetta skapaðist einnig ákveðin nálægð og samkennd þar sem mennskir heimar mættust. 

 Við það flytjast hugmyndir á milli fólks og  kynslóðir tengjast og samtal þess sem upplifir verkið, í 

þeirri umgjörð sem gjörningurinn er í, og þeirra sem segja frá í verkinu, veltir upp steinum og 

minningar streyma fram.  Líkt og segir  umfjöllun Ásthildar B. Jónsdóttur um Vertu einsog heima hjá 

þér í tímaritinu Cool að þá hjálpa sögur okkur að staldra við og hugsa um hvað er mikilvægt í 

menningu okkar og lífssháttum (Ásthildur B. Jónsdóttir, 2013). 

6.5 Minning sem menning 

Með því að rifja upp minningu opnast fyrir mörg hugrenningatengsl sem gefur hverri manneskju 

tækfæri til nýrra tenginga og þar með nýja sýn á hlutina (Haug, 2008).  Þegar slík upprifjun á sér stað 

gerist eitthvað innra með manni og hefur áhrif á manneðlið. 

 Minning er stór hluti þess hvernig við sjáum hlutina eftir á og er að stórum hluta sú tilfinning 

sem situr eftir.  Þetta samtal augnabliksins við fortíðina lýsir vel hvað slík reynsla  skilur eftir sig.  

Það er því þessi tilfinning um staðinn sem situr í hjartanu og gefur af sér þá reynslu að eiga heima í 

augnabliki eða minningu úr fortíðinni.   Líkt og Dewey benti á að þá hefur reynslan áhrif á það 

hvernig manneskjan horfir á heiminn og mótar þann þekkingarheim og veruleika sem hún er hluti af 

(Dewey, 2000). Í verkinu velti ég upp spurningum um hverju við tilheyrum og hvaðan við komum.  

Sífelld leit okkar að rótunum gefur okkur hugmynd um hver við erum og þá tilfinningu að tilheyra og 

að eiga heima einhvers staðar.  Staðir sem við upplifum eru því mikilvæg næring fyrir sjálfið og  þá 

löngun að halda fótfestunni (Tuan, 2004). 

 Í ört breyttu samfélagi sem einkennist af miklu áreiti og neyslu, myndast tómarúm sem sífellt 

þarf að fylla og þá verðum við að geta leitað í ræturnar.  Í þeim finnum við fyrir því hver við erum og 

hvaðan við komum.  Ræturnar eru persónulegar en einnig almennar líkt og menning er, en hún þjónar 

ákveðnu hlutverki sem mótandi afl gildismats og lífsviðhorfa.  Þegar við skoðum listaverk til dæmis 

erum við að fást við ákveðnar hugmyndir um sjálfsmynd okkar bæði persónulega en ekki síður 

menningarlega (Ásthildur B. Jónsdóttir, 2011).  Menning í samfélagi er því ákveðin uppspretta og 

gefur af sér reynslu, minningar og viðhorf sem endurspeglast í samræðu tíðarandans og kynslóða.   Í 

slíkri samræðu eru áherslurnar breytilegar en minningin lýsir leiðina að þeim stað sem hver 

manneskja er stödd á hverju sinni.   Hvert samfélag byggir ávallt á  ólíkum gildum og viðhorfum og 

ólíkum neysluvenjum og þar með mikilvægt að minna sig á að í hverju samfélagi búa fjölmargir 

menningarhópar með misjafnar þarfir.   

 Sem dæmi að þá er amma mín hluti af menningu,  hún er  hluti af þeirri menningu sem er 

hluti af mínu lífi.  Hún er hluti af persónulegri reynslu minni en hún er líka hluti af tíðaranda og 

hugarheimi sem ég hef fengið innsýn í sem umbreytist svo í minningu og reynslu.  Slíkar minningar 

eru fjársjóður og hluti af rótarkerfi mannsins, sem umbreytast og mótast af tímanum.  Þegar þessar 

níu konur að rifjuðu upp eina minningu sem tengdist eldhúsinu,  þá var einsog það opnaðist gluggi 

inní reynsluheim hverrar og einnar þeirra og ljósmynd hefði lifnað við.  Sú ljósmynd sem birtist gaf 

fyrirheit um minningu tengdum ákveðnum stað og stund og gefur sterkt til kynna hvaðan við komum 

og hverju við tilheyrum.  Sífelld tilraun manneskjunnar að ná slíkum tengslum, gefur okkur dýpri 

skilning á okkur sjálfum og er mikilvæg í mótun gildismats og lífsviðhorfa.   Slík upprifjun gefur 

okkur tækifæri á að líta aftur í söguna, hreyfir við tilfinningum okkar í samtali okkar við  heiminn í 

kringum okkur og hvernig við skiljum hann (Parsons, 2009). 

6.6  Hið óræða rými 

Í þessu samhengi  er því ljóst að listamenn og listaverk þjóna mikilvægu hlutverki fyrir samfélög og 

eru oft á tíðum menntandi í sjálfu sér.  Með samtali um listaverk og vangaveltur  um inntak og 

hugmyndir sem liggja að baki þess hvetur það fólk til gagnrýnnar hugsunar og kveikir um leið nýjar 

hugmyndir og nýja sýn á tilveruna og ýta undir sjálfstæð og lýðræðisleg vinnubrögð.  Listaverk þar 

sem inntakið er skýrt veitir áhorfendum nýjar forsendur til að skilja heiminn betur og staðsetja sig 

innan hans (Ásthildur B. Jónsdóttir, 2011). Slík upplifun gefur af sér nýja sýn á tilveruna og er 

menntandi í þeim skilningi að hún hefur áhrif á gildismat og þar með hvernig manneskjan nálgast 

viðfangsefni sín til framtíðar og gefur um leið lífi hennar dýpt.   Því þegar ræða skal grunntengsl við 

veröldina býr hver og einn í einkaheimi, sinnar reynslu og getur með engu móti tjáð hana með öðrum 

vitrænum hætti (Páll Skúlason, 2005, bls.29). Þar skapast rými þar sem ferli listsköpunar á sér oft 

stað, hið óræða og óskilgreinanlega verður uppspretta.  Þannig er hið persónulega rými í stöðugu 

samtali við hið opinbera og það ferli í sjálfu sér stór hluti þess sem þroskar manneskjuna, gildismat 

hennar og siðferði.  Í menntun til sjálfbærrar þróunar eru slík tengsl æskileg, þar sem ímyndunarafl 

leikur stórt hlutverk og gefur einstaklingnum tækifæri á að setja sig í spor og hafa þannig mótandi 

áhrif á eigin hegðun og forgangsröðun til framtíðar (Ásthildur B. Jónsdóttir, 2011).   

 Hið óræða rými sem samtal skapar er sá staður sem við sem manneskjur ættum að sækja í 

sem oftast að upplifa, því þar gefst það tóm sem lýsir upp hugann, dýpkar okkur og ýtir undir tilgang 

og þá þrá til að endurtaka slíkt augnablik.  Hvort sem um ræðir samtal sem skapast við aðra 

manneskju, í nálægð við náttúruna, að dvelja á stað, um listaverk eða upplifun á því,  eða hvað það er 

sem ýtir af stað slíku flæði,  þá er það ferlið og sá snertiflötur sem verður til við slíkan samruna sem 

eru þeir dýrgripir sem við þurfum að hlúa að og getum með sanni kallað menntun.    

 Einsog margoft hefur komið fram þá er eitt af brýnustu málefnum tuttugustu og fyrstu 

aldarinnar að manneskjan geri sér grein fyrir því hvaða áhrif hún hefur á þróun mála í samskiptum 

manna á milli og á viðhorf mannsins til umhverfisins. Því er mikilvægt að við eflumst sem gerendur 

til að byggja upp eigin þekkingu (Kristín Norðdahl, 2009). Líkt og hér hefur verið rakið þá hafa 

tengsl okkar við staði mikil áhrif á mótun gildismatsins og þann lífstíl sem við veljum,  likt og 

menntun til sjálfbærni leggur áherslu á.  Einsog ég nefni í kaflanum um mikilvægi reynslunnar í 

menntun,  þá er það sú tilfinning að finna hvar maður á heima sem styrkir okkur í þeirri hugsun að 

varðveita það umhverfi og þá menningu sem við sprettum úr og styrkir þar með sjálfsmynd hvers og 

eins. Slíka hugsun endurspeglum við í samfélagi við aðra og gefum þannig til kynna hvað það er sem 

skiptir okkur máli.  Að finna sér stað í lífinu er hluti af þeirri viðleitni. 

Lokaorð 

 Í þessum skrifum hef ég fjallað um inntak menntunar og áhrif menntunar á samfélag. Ég hef einnig 

fjallað um reynsluna og það persónuleg gildi sem hún hefur fyrir manneðlið. Tengsl okkar við 

umheiminn eru mikilvæg og fjallar menntun til sjálfbærni um þau tengsl og áhrif þeirra á viðhorf 

okkar í tilverunni.  Ég hef skoðað þessa þætti í samhengi við hugmyndir Orr um að menntun þurfi 

fyrst og fremst að dýpka manneðlið og bent á að virðing fyrir lífinu í heild sé mikilvægt skref í slíka 

átt. Þáttur upplifunar í tilverunni á þar stóran þátt því með henni skapast tengsl sem móta gildismat 

og viðhorf.  Í þessu samhengi tengi ég við þátt listsköpunar og set það í samhengi við hversdagslegar 

upplifanir.   

 Í gjörningnum Vertu einsog heima hjá þér set ég fram slíka upplifun og tengi sköpunarferlið 

og lokaniðurstöðu verksins við þann þátt tilverunnar sem við þurfum að byggja meira á, mennskuna.   

Að sumu leyti hefur verkið því gefið af sér þá mynd hvernig mennskan sem drífandi afl getur hvatt 

okkur til dáða í sjálfbærum heimi.  Því minningar og sögur gefa okkur rými til að staldra við og fá 

okkur til að hugsa um hvað er mikilvægt í menningu okkar og lífssháttum og þar með dýpka 

sjálfsvitund okkar.  Slík upprifjun er einnig ein af lykilþáttum Menntunar í nærumhverfinu.   

 Með vangaveltum mínum um menntun, reynslu og listsköpun leiði ég hugann að því að staða 

mannsins í tilverunni þurfi að byggja á mennskunni, þeirri menntun sem leiðir hann áfram til að 

finna sér stað í lífinu.  Þannig er hann fær um að takast á við þær áskoranir sem hann stendur frammi 

fyrir í samtímanum. Slíkt kallar á hugrekki,  því það hugarfar sem einkennir samtímann þarf að taka 

á sig nýja mynd með samkennd, samvinnu og vináttu að leiðarljósi.  Ein leið að því er að vekja upp 

minningar og reynslu og gefa því gaum úr hvaða umhverfi við sprettum sem gefur okkur dýpri 

skilning á okkur sjálfum.  Slík viðhorf og það að láta okkur hlutina varða eru mikilvæg í því mikla 

starfi að lifa á þessar jörð og skipta öllu máli í því mikla starfi að vera manneskja.   

